
गायत्री और यज्ञ का युग्म है। एक को भारतीय संस्कृति की जननी और दूसरे को भारतीय धर्म का पिता कहा गया है। दोनों अन्योन्याश्रित माने गये हैं। गायत्री जप का अनुष्ठान यज्ञ का समन्वय हुए बिना पूरा नहीं हो सकता। जप का एक अंश हवन भी करना होता है। पुराने समय की सुविधा सम्पन्न स्थिति में जप का दशांश हवन होता था अब समय को देखते हुए शतांश आहुतियों की व्यवस्था है। इसके बिना अनुष्ठान पूरा नहीं माना जाता। जिनके पास साधन नहीं हैं उनके लिए विशेष मार्ग यह निकाल दिया गया है कि वे जप की संख्या का दशांश भाग अलग से जप लें और उसे यज्ञ की स्थान पूर्ति मान लें। इसे विकल्प प्रतिपादन में यज्ञ की उपेक्षा नहीं वरन् अनिवार्यता बताई गई है, भले ही वह सही रूप से सम्पन्न न हो सकी हो और अपवाद की तरह ही अतिरिक्त जप के रूप में क्यों न अपनाई गई हो।

जनक और यज्ञवल्क्य का संवाद यज्ञ के साधन न मिल सकने के सन्दर्भ में हुआ है। जनक कठिनाइयां बताते रहे हैं और याज्ञवल्क्य उसके लिए आपत्ति कालीन सुझाव बताते हुए अनिवार्यता पर ही जोर देते रहे हैं। जनक पूछते हैं यदि हव्य चरु सामग्री ने मिल सके तो क्या करें? उत्तर में कहा गया है नित्य खाये जाने वाले अन्न से ही काम चला लें। अन्न भी न हो तो? वनस्पतियों से काम चला लें। वनस्पतियां भी न मिल सकें तो? मात्र समिधाओं का ही हवन कर लिया जाय। अग्नि ही न मिले तो? श्रद्धारूपी अग्नि में ध्यान भावना की सामग्री होमकर मानसिक हवन कर लिया जाय। यही है उपरोक्त संवाद के विस्तार का सार संक्षेप।

इससे सिद्ध किया गया है कि गायत्री जप के साथ यज्ञ कर्म की भी अनिवार्य आवश्यकता है। अनुष्ठानों में तो दोनों परस्पर सम्बद्ध ही हैं। गायत्री जप को दैनिक नित्य कर्म में सम्मिलित रखने की सामान्य धर्म व्यवस्था में दैनिक ‘‘पंच यज्ञों’’ को भी उसी तरह का आवश्यक कृत्य बताया गया है। सभी जानते हैं कि उपासना कृत्य में बलि वैश्व विधि भी जुड़ी हुई है जिसका अर्थ होता है—संक्षिप्त हवन। कठिनाई के दिनों में यह बलि वैश्व इतना संक्षिप्त हो गया था कि महिलायें चूल्हे में से अग्नि निकालकर उस पर प्रथम सिकी रोटी के पांच कण गायत्री मन्त्र का पांच बार उच्चारण करते हुए हवन कर लेती थीं। नैष्ठिक उपासक भी ऐसा ही करते थे, वे भोजन के समय सामने परोसे भोजन के पांच छोटे ग्रास पास में अग्नि मंगाकर, हवन कर लिया करते थे। अब भी यह परम्परा जहां-तहां जीवित है। युग निर्माण मिशन द्वारा इस संक्षिप्त परम्परा को पुनर्जीवित करने का प्रयत्न किया जा रहा है।

भारतीय परम्पराओं के प्रचलन में तत्त्वदर्शी ऋषियों ने बुद्धिमत्ता, सूक्ष्म दृष्टि, उपयोगिता एवं तथ्य स्थिति को पग-पग पर ध्यान में रखकर ही कदम उठाये हैं। धर्मकृत्यों में यज्ञ को प्राथमिकता देते हुए भी उनने अनेकानेक तथ्यों को ध्यान में रखा है। उपयोगिता रहित प्रचलन वे कर ही नहीं सकते थे। प्रमुखता देने के क्रम में भी उन्होंने किसी कृत्य की प्रतिक्रिया और उपलब्धि को ही ध्यान में रखा है। यज्ञ को धर्मकृत्यों में प्रधानता मिलने में भी उसकी भौतिक एवं आत्मिक उपलब्धियों को ही ध्यान में रखा गया है।

शास्त्रों में भगवान का एक नाम ‘यज्ञ पुरुष’ भी है। शतपथ की ‘यज्ञो वै विष्णु’ श्रुति में यज्ञ को निश्चित रूप से विष्णु ही माना है। ‘वै’ शब्द में इस प्रतिपादन पर जोर दिया गया है और निश्चित कहा गया है। ऋग्वेद के आरम्भ में यज्ञ को मार्गदर्शन—पुरोहित सद्गुरु बताया गया है। भजन करने वाले को ‘देव’ संज्ञा देते हुए उस कृत्य की प्रतिक्रिया को रत्न राशि की उपमा दी गई है। वेद वाङ्मय में जितना प्रकाश यज्ञविद्या पर डाला गया है और यज्ञाग्नि का जितना महात्म्य बताया गया है उतना और किसी का नहीं। ‘‘अग्ने नय सुपथा राये.........।’’ ऋचा में इस सर्व समर्थ शक्ति से सन्मार्ग पर घसीट ले चलने की अभ्यर्थना है। गायत्री मन्त्र के ‘धियो योनः प्रचोदयात्’ भाग का यही अभिप्राय है।

सामान्य जीवन के परम्परागत धर्म कृत्यों में यज्ञ अविच्छिन्न रूप से जुड़ा हुआ है। जन्म से लेकर मरण पर्यन्त षोडश-संस्कारों का विधान है। ये सभी यज्ञ परक हैं। यज्ञ के बिना इनमें से एक भी संस्कार सम्पन्न नहीं हो सकता। यज्ञोपवीत का तो नाम ही यज्ञ की प्रधानता का बोधक है। गायत्री की भावना और यज्ञ की क्रिया का समन्वित रूप ही यज्ञोपवीत है। विवाह संस्कार में यज्ञाग्नि की वर-वधू द्वारा परिक्रमा किया जाना ही प्रधान कृत्य है। भांवर फिरना ही विवाह की दृश्य घोषणा है। अन्तिम संस्कार अन्त्येष्टि है। चिता को विशुद्ध रूप से बड़ी आकृति का यज्ञ ही समझा जा सकता है। उसे पूरे या अधूरे विधान के अनुसार किसी प्रकार क्यों न जलाया जाय, यज्ञ से सम्बन्धित कितने ही नियम उसमें पालने होते हैं। पूर्णाहुति के रूप में कपाल क्रिया घृत आहुति के साथ ही सम्पन्न की जाती है।

वार्षिक यज्ञ होली का प्रचलन अभी भी किसी न किसी रूप में सर्वत्र पाया जाता है। देवी-देवताओं की पूजा में किसी न किसी रूप में हवन अवश्य ही जुड़ा रहता है। न्यूनतम विधान के रूप में अगरबत्ती और दीपक जलाकर सामान्य पूजा विधान में यज्ञ कृत्य की चिन्ह पूजा कर ली जाती है। अगरबत्ती को हवन सामग्री का और दीपक को घृत आहुति का प्रतीक मान लिया जाता है। शुभ कर्मों के शुभारम्भ में यज्ञ का कोई न कोई रूप अवश्य ही बनता है भले ही यह मोमबत्तियां, धूपबत्तियां जलाने जैसी प्रथाओं के रूप में ही क्यों न कर लिया जाता हो।

विचारणीय यह है कि हमारी महान सांस्कृतिक परम्परा में यज्ञ कर्म को ऐसी प्रमुखता क्यों मिली? उत्तर प्राप्त करने लिए जितनी गहराई में उतरा जाता है—जितना अन्वेषण अध्ययन किया जाता है उतनी ही रहस्यमय परतें खुलती चली जाती हैं और प्रतीत होता है कि इस प्रचलन में ज्ञान और विज्ञान का पूरी तरह समावेश है। आत्मिक और भौतिक प्रगति के सभी तथ्य इसमें बीज रूप में विद्यमान हैं। व्यक्ति और समाज की सुख-शान्ति के अति महत्त्वपूर्ण सिद्धान्तों का प्रशिक्षण इस पुण्य प्रक्रिया के माध्यम से भली प्रकार किया गया है।

यज्ञ का भावार्थ है—परमार्थ-उदार कृत्य। संस्कृति की यज् धातु से यज्ञ शब्द बना है जिसके तीन अर्थ होते हैं—(1) देवत्व (2) संगठन (3) दान। इन तीनों ही प्रवृत्तियों को व्यक्ति और समाज के उत्कर्ष की दिव्य धारायें कहा जा सकता है। देवत्व का अर्थ है—परिष्कृत व्यक्तित्व, दैवी सद्गुण। संगठन अर्थात् एकता सहकारिता, संघबद्धता। दान अर्थात् समाज परायणता, विश्व कौटुम्बिकता, उदार सहृदयता। इन तीन प्रवृत्तियों का प्रतिनिधित्व ‘यज्ञ’ करता है। उसे इन विविध प्रतिपादनों की ज्वलंत प्रतिमा—धवल ध्वजा कहा जा सकता है। ज्ञानयज्ञ की लाल मशाल को इसी यज्ञाग्नि का प्रतिनिधि समझा जा सकता है। विचार क्रान्ति को, ऋतम्भरा प्रज्ञा को गायत्री की प्राण प्रतिष्ठा कहा जा सकता है। यज्ञ अभियान में सद्भावनाओं को सत्कर्मों के रूप में परिणत करने की प्रेरणा है। ज्ञान और कर्म का समन्वय ही प्रगति के आधार खड़े करता है। सत्कर्म को तप और सद्ज्ञान को योग कहा गया है। आत्मिक प्रगति के ये आधार हैं। भौतिक प्रगति के लिए भी श्रम और शिक्षा को ही प्रधान साधन माना गया है। इनमें गायत्री और यज्ञ के सिद्धान्तों को झांकते हुए देखा जा सकता है।

जीवन-यज्ञ का तत्त्वज्ञान ही व्यक्ति को महान बनाता है। विराट ब्रह्म की कल्पना के साथ-साथ, यज्ञावशिष्ट ही खाने का निर्देश है। जो दिये बिना खाता है सो चोर है। देवताओं ने यज्ञ में देवत्व प्राप्त किया जैसी सूक्तियां मिलती हैं। इन प्रतिपादनों में समाज परायणता की प्रेरणा है। संक्षेप में यज्ञ दर्शन, व्यक्तिगत जीवन में चरित्रनिष्ठा और लोक व्यवहार में समाज निष्ठा के आदर्श को अपनाये जाने को प्रेरणा देता है। व्यक्ति और समाज की सर्वतोमुखी प्रगति और सुख-शान्ति का यही एक मार्ग है।

यज्ञ की प्रतीक प्रतिमा में सन्निहित सूक्ष्म प्रेरणाओं की व्याख्या करते हुए व्यक्ति को पवित्र और समाज को समर्थ बनाने का लोक शिक्षण जितनी अच्छी तरह दिया जा सकता है वैसा अन्य किसी धर्मकृत्य के माध्यम से सम्भव नहीं हो सकता। यज्ञाग्नि की कितनी ही विशेषतायें हैं। यथा—(1) सदा ऊंचा शिर रखना—कैसा ही दबाव पड़ने पर भी शिर नीचे न झुकाना। (2) जो भी सम्पर्क में आये उसे अपने समतुल्य बना लेना। (3) जो मिले उसका संचय न करके विश्व वसुधा के लिए बखेर देना (4) अपने अस्तित्व में गर्मी और रोशनी की कमी न पड़ने देना (5) अपनी सामर्थ्य को लोक हित में नियोजित किये रहना आदि। यज्ञाग्नि ऋग्वेद के अनुसार ईश्वर प्रेरित पुरोहित है और वाणी के मूक रहने पर भी अपनी गति-विधियों से सर्वसाधारण को समग्र प्रगति और सुख-शान्ति की प्रेरणा देता रहता है। इन पांचों विभूतियों का महत्त्व समझने और प्रेरणाओं को व्यवहार में उतारने का लोक शिक्षण यदि ठीक तरह दिया जा सके तो मनुष्य में देवत्व के उदय और धरती पर स्वर्ग के अवतरण की प्राचीन काल जैसी सतयुगी परिस्थितियां भी फिर उत्पन्न हो सकती हैं। तिरंगे झण्डे में लगे हुए तीन रंगों की व्याख्या राष्ट्रीय प्रगति के आधारभूत तीन सिद्धान्तों के रूप में की जाती रही है। उपरोक्त पांच यज्ञाग्नि प्रेरणाओं की यदि भावभरी—बुद्धि संगत व्याख्या की जा सके तो उसमें व्यक्ति एवं समाज के विभिन्न पक्षों पर लागू होने वाले कितने ही पंचशीलों के साथ तालमेल भली प्रकार बैठ जाता है। युग परिवर्तन के लिए, उज्ज्वल भविष्य की संरचना के लिए जन मानस में इन्हीं आदर्शों की प्रतिष्ठापना की जाती है।

कहा गया है—देवताओं ने ‘यजन’ करके देवत्व प्राप्त किया। कहा गया है कि नर-पशु में ब्राह्मणत्व का उदय यज्ञ कार्य से ही होता है। ब्राह्मण के छह कर्मों में एक तिहाई योजना यज्ञ करने और यज्ञ कराने की है। इन प्रतिपादनों में परोक्ष रूप से पवित्रता और प्रखरता के उन तथ्यों की गरिमा बताई गई है जो यज्ञ कृत्य के प्राण और विश्व शान्ति के आधार हैं। व्यक्ति और समाज का, प्रकृति और सृष्टि का सारा क्रम यज्ञ चक्र की धुरी पर ही परिभ्रमण कर रहा है। उदार सहयोग का यज्ञ दर्शन ही सर्वत्र सजीवता, सुव्यवस्था, प्रगतिशीलता और सुख-शान्ति की परिस्थितियां बनाये हुए है। शरीर के अवयव एक दूसरे के साथ सघन सहयोग करते हैं तभी जीवन-रथ चलता है। यदि उनमें संकीर्ण स्वार्थपरता घुस पड़े, आपा-धापी पर उतर आयें और सहयोग से जी चुरायें तो फिर जीवन-यात्रा एक दिन भी न चल सकेगी। जल चक्र स्पष्ट है—समुद्र से बादलों को, बादलों से धरती को, धरती से नदियों को, नदियों से समुद्र को जल मिलता है। इसी से प्राणियों की प्यास बुझती है और हरियाली जीती है। इस जल चक्र में कहीं भी व्यवधान पड़ेगा तो धरती तवे की तरह जलने लगेगी। प्राणि-चक्र में वनस्पति को प्राणी खाते हैं। प्राणियों के मल-मूत्र से वनस्पति को खुराक मिलती है। दोनों अन्योन्याश्रित हैं। पेड़ों से छोड़ी ऑक्सीजन प्राणियों का आहार है—प्राणियों की छोड़ी कार्बन पर पेड़ों का जीवन निर्भर है। पशुओं और मनुष्यों के बीच भी ऐसा ही उदार सहयोग है। यही यज्ञ प्रवृत्ति है। जिसके सहारे विश्व चक्र घूमता है। इसी को अपनाकर मनुष्य को सामान्य प्राणियों से अधिक ऊंचा उठने का अवसर मिला है। इस आदर्श की उपेक्षा होने लगती है तो संसार में असंख्य संकट खड़े होते हैं। इन सत्प्रवृत्तियों को ठीक तरह अपनाने पर हर समस्या का सरल समाधान निकल आता है। मानव कल्याण और यज्ञीय आदर्शों को एक ही तथ्य के दो पक्ष कह सकते हैं। इसी से गीताकार ने कहा है कि प्रजापति ने यज्ञ और मनुष्य को साथ-साथ सृजा और कहा दोनों के बीच सघन सम्बन्ध बना रहेगा तो सुख-शान्ति की कमी न रहेगी। विश्व-कल्याण के इस महान सिद्धान्त को यज्ञीय तत्त्वज्ञान कहा गया है और उसका लोक शिक्षण करने के लिए अग्निहोत्र को प्रतीक उपचार के रूप में प्रमुख धर्मकृत्य का सम्मान दिया गया है।

यज्ञ का भौतिक विज्ञान भी है। वायुशोधन की दुर्गन्ध को सुगन्ध से दमन करने की—यह प्रक्रिया मनुष्य की सबसे बड़ी खुराक, प्राण-वायु के परिशोधन में महत्त्वपूर्ण योगदान करती है। आज जब वायु प्रदूषण की समस्या विश्वसंकट का रूप धारण करती जा रही है तो परिशोधन के प्रमुख अस्त्र यज्ञोपचार को फिर से प्रखर बनाना होगा।

रोग-कीटाणुओं को मारने की जितनी शक्ति यज्ञ ऊर्जा में हैं उतनी सरल व्यापक और सस्ती पद्धति अभी तक नहीं खोजी जा सकी है यज्ञ को प्राचीन काल में शारीरिक व्याधियों और मानसिक आधियों के शमन में सफलता पूर्वक प्रयुक्त किया जाता रहा है। यज्ञ चिकित्सा के खोये पृष्ठ यदि फिर से ढूंढ़े जा सके और इस विज्ञान को नये सिरे से सुव्यवस्थित किया जा सके तो ऐसे सत्परिणामों की पूरी-पूरी सम्भावना है कि शारीरिक ही नहीं मानसिक रोगों का भी सफल उपचार किया जा सके। चिकित्सा पद्धतियों में यज्ञ चिकित्सा को इसलिए वरिष्ठता मिल सकती है कि औषधियों को सूक्ष्मतम वायुभूत बनाकर शरीर में अत्यन्त सरलता से पहुंचाया जा सकता है। औषधि उपचार में स्थूल प्रक्रिया अपनाये जाने के कारण इतनी गहरी पैठ इतनी जल्दी नहीं हो सकती। आज की गणना का पर्यवेक्षण करने से प्रतीत होता है कि शारीरिक रोगों से भी अधिक अर्थ विक्षिप्तता, सनकें, बुरी आदतें, अपराधी प्रवृत्तियां, उच्छृंखलता, आवेश ग्रस्तता, अचिन्त्य चिन्तन, दुर्भावना जैसी मानसिक व्यथाएं मनुष्य को कहीं अधिक दुःख दे रही हैं और विपत्ति का कारण बन रही हैं। इस संकट का निवारण यज्ञोपचार का सुव्यवस्थित रूप बन जाने पर भली प्रकार हो सकता है, जिस-तिस रूप में चल रही वर्तमान यज्ञ प्रक्रिया में किसी न किसी रूप में शारीरिक और मानसिक व्याधियों के समाधान में बहुत कुछ सहायता मिलती है।

यह प्रक्रिया का समष्टिगत व्यापक प्रभाव पर्जन्य वर्षा के रूप में होता है। पर्जन्य का मोटा अर्थ होता है—बादल। सूक्ष्म अर्थ होता है—प्राण वर्षण। प्राचीन काल के यज्ञ-युग में सर्वत्र विपुल वर्षाएं होती थीं। इससे यज्ञ कर्म और मेघ वर्षा की परस्पर संगति बैठती है। जब-तब दुर्भिक्ष निवारण के लिए मेघ वर्षा के निमित्त विशिष्ठ अग्निहोत्रों के प्रयोग हुए हैं और बहुत बार सफल भी रहे हैं। पर वस्तुतः पर्जन्य, इससे आगे का वह प्राण तत्त्व है जो यज्ञ के माध्यम से आकाश में उत्पन्न होता है और पवन तथा बादलों के माध्यम से धरती पर बरसता है। इस पर्जन्य प्राण वर्षा से सृष्टि के समस्त जड़-चेतनों को नवजीवन एवं समर्थ उल्लास प्राप्त होता है। घास-पात औषधियां—जल, अन्न, वायु, दूध आदि के पर्जन्य से विशिष्ट परिपोषण मिलता है। उनका सामर्थ्य स्तर कहीं अधिक बढ़ जाता है। फलतः उन्हें जो भी पशु या मनुष्य प्रयोग करते हैं उनकी प्रखरता कहीं अधिक बढ़ जाती है। यह उपलब्धि सर्वतोमुखी प्रगति में हर दृष्टि से सहायक सिद्ध होती है।

वायु शोधन से भी अधिक लाभ वातावरण के परिष्कार का होता है। वायु की शुद्धता का स्वास्थ्य पर सीधा प्रभाव पड़ता है। वातावरण से व्यक्तित्व का हर पक्ष प्रभावित होता है। उसमें चिन्तन को दिशा मिलती है। प्रवृत्तियों के परिशोधन का आधार खड़ा होता है। जन-मानस के परिष्कार का जो लक्ष्य लेकर युग-निर्माण-मिशन चल रहा है उसके लिए प्रचारात्मक, रचनात्मक और सुधारात्मक कार्यक्रम तो अपनाने ही होंगे, लेखनी और वाणी का प्रयोग तो करना ही होगा, किन्तु स्थूल प्रयत्नों से अन्तःकरणों के मर्मस्थलों को प्रभावित, परिष्कृत करने में इतने साधन ही पर्याप्त न होंगे। उसके लिए सूक्ष्म जगत का प्रवाह भी उलटना होगा। सर्दी, गर्मी, वर्षा का वातावरण पर प्रभाव पड़ता है और उससे परिस्थितियों में भारी अन्तर देखा जाता है। ठीक इसी प्रकार सूक्ष्म वातावरण में भी उत्कृष्टता के तत्त्वों का अनुपात बढ़ सके तो लोक प्रवाह को उपयुक्तता की दिशा धारा में तो चलना कुछ अधिक कठिन न रह जायगा हवा के रुख पर नाव की गति सहज ही तेजी पकड़ती है। उज्ज्वल भविष्य की संरचना में जिस प्रकार का वातावरण अभीष्ट है उसे बनाने में गायत्री यज्ञों की श्रृंखला से अति महत्त्वपूर्ण अनुकूलता उत्पन्न हो सकती है।

गायत्री और यज्ञ में अन्योन्याश्रित सम्बन्ध

भारत भूमि की प्रसुप्त अन्तरात्मा को जगाने के लिए ज्ञान और विज्ञान की प्रतिष्ठापना करना सर्वप्रथम कार्य है। ज्ञान और विज्ञान इन दोनों के बल पर ही कोई व्यक्ति या राष्ट्र उन्नति कर सकता है। जब इन दोनों में एक की भी कमी हो जाती है तो अधःपतन आरम्भ हो जाता है। ज्ञान का अर्थ है—विद्या, बुद्धिमत्ता, विवेक, दूरदर्शिता, सद्भावना, उदारता, न्यायप्रियता। विज्ञान का अर्थ है—बल, योग्यता, साधन शक्ति, सम्पन्नता, शीघ्र सफलता प्राप्त करने की सामर्थ्य। आत्मिक और भौतिक दोनों ही क्षेत्रों में जब सन्तुलित उन्नति होती है तभी उसे वास्तविक विकास माना जाता है। प्राचीन काल में भारत भूमि इन दोनों से ही परिपूर्ण थी। साधारण जनता से लेकर राज-परिवारों तथा ऋषि-आश्रमों में ज्ञान और विज्ञान की समुचित प्रतिष्ठा थी। राजकुमार भी ऋषियों के आश्रम में जाकर ज्ञान प्राप्त करते थे और विज्ञान की रहस्यमय नाना कलाओं से विज्ञ बनते थे। दिव्य शस्त्रास्त्रों, दिव्य सामर्थ्यों के आश्चर्यजनक वर्णन प्राचीन इतिहास-पुराणों में भरे पड़े हैं। ऋषि लोग आत्म चिन्तन में, परमार्थ साधनाओं में संलग्न रहते थे तो भी उनको अष्टसिद्धि, नवनिद्धि, सरीखी लोकोत्तर शक्तियां उपलब्ध रहती थीं। भारत प्राचीन काल में बुद्धिमान भी था और बलवान भी। वह बुद्धिमान बनने के लिए विज्ञान की उपासना करने में सदैव संलग्न रहता था। योगी लोग जहां भक्ति भावना द्वारा भगवान में संलग्न होते थे वहां कष्ट साध्य साधनों तथा तपश्चर्याओं द्वारा अपने में अनेक प्रकार की सामर्थ्य भी उत्पन्न करते थे। भावना से भगवान और साधना से शक्ति प्राप्त होती है। यह निर्विवाद है।

आज का ज्ञान प्रत्यक्ष दृश्यों, अनुभवों तथा विज्ञान मशीनों पर अवलम्बित है। भौतिक जानकारी तथा शक्तियां प्राप्त करने के लिए भौतिक उपकरण ही आज के वैज्ञानिक प्रयोग कर रहे हैं। यह तरीका बहुत खर्चीला, श्रमसाध्य, स्वल्प—फलदायक एवं अचिर अस्थायी हैं। जो ज्ञान बड़े-बड़े विद्वानों, प्रोफेसरों, रिसर्च स्कालरों द्वारा उत्पन्न किया जा रहा है वह भौतिक जानकारी तो काफी बढ़ा देता है, पर उससे अन्तःकरण के आत्मिक महानता, उदार दृष्टि तथा लोक सेवा के लिए आत्मत्याग करने की भावना पैदा नहीं होती। आज का तथाकथित ‘ज्ञान’ मनुष्य को अधिक स्वार्थी, धूर्त, खर्चीला एवं बनावट पसंद बनाता जा रहा है। दूसरी ओर जो वैज्ञानिक उन्नति हो रही है उससे एक ओर जहां थोड़ा सा लाभ होता है दूसरी ओर उससे अधिक हानि हो जाती है। रासायनिक खाद देकर खेती की पैदावार बढ़ाई जा रही है पर इस प्रकार के खाद से जो खाद्य पैदा होता है उसमें अनेक हानिकारक तत्त्व रहते हैं, जो स्वास्थ्य को बिगाड़ते हैं। कल-कारखानों में वस्तुयें बड़ी मात्रा में तैयार होती हैं पर उनके धुएं से, शोर से वहां काम करने वालों तथा निकटवर्ती लोगों पर क्या प्रभाव पड़ता है, इसकी हानि का अंदाज लगाया जाय तो उसकी हानि भी कम भयंकर नहीं है। वैज्ञानिक चिन्तित हैं कि एक शताब्दी के भीतर पत्थर का कोयला, जलाऊ तेल, पेट्रोल आदि पृथ्वी में भरे हुए ईंधन समाप्त हो जायेंगे तब आज की मशीनें बिलकुल बेकार हो जायेंगी, बिजली बनाने के स्रोत भी दिन-प्रतिदिन सूखते जायेंगे और अणु विस्फोट से यदि अधिक शक्ति पैदा की जाने लगी तो उसका प्रभाव वायुमण्डल पर बुरा होगा। रेडियो सक्रिय तरंगें बढ़ जाने के कारण प्राणियों के स्वास्थ्य नष्ट हो जायेंगे। इस प्रकार आज का विज्ञान या तो अगली शताब्दी में अपनी मौत आप मर जायगा या फिर समस्त मनुष्य जाति को ही अपने साथ ले डूबेगा।

प्राचीन काल में ज्ञान और विज्ञान के आधार आज से भिन्न थे। आज जिस प्रकार हर वस्तु जड़ जगत् में से, भौतिक परमाणुओं में से खोजी जाती और उपलब्ध की जाती है उसी प्रकार प्राचीन काल में प्रत्येक बात, प्रत्येक शक्ति आत्मिक जगत में से ढूंढ़ी जाती थी। आज का आधार भौतिकता है प्राचीन काल का आधार आध्यात्मिक था। विज्ञान का यह सर्व विदित तथ्य है कि जितना कुछ पदार्थ प्रत्यक्ष रूप से दृष्टिगोचर हो रहा है, स्थूल है। उसकी अपेक्षा असंख्यों गुना वही पदार्थ अदृश्य—सूक्ष्म रूप से इस अखिल आकाश में भ्रमण करता रहता है। पृथ्वी पर यदि सौ टन पानी भरा माना जाय तो आकाश में करोड़ों टन पानी हर समय अदृश्य रूप से घूमता हुआ माना जायगा। हमारा विचार और संकल्प भी एक पदार्थ है। इस पदार्थ में एक प्रकार की चुम्बक शक्ति उत्पन्न की जा सकती है और उसकी सहायता से अदृश्य जगत् में भ्रमण करते रहने वाले किन्हीं विशेष पदार्थों के परमाणुओं को खींचकर अपनी और लाया जा सकता है। विज्ञान के इस आधार को पकड़कर ऋषियों ने यह देखा कि जब सृष्टि के सभी पदार्थों के अणु अपने शरीर क्षेत्र तथा मनःक्षेत्र में विद्यमान हैं तो उनमें से उपयोगी अणुओं को विकसित करके उसी जाति के असंख्य अणुओं को जगत में खींचकर अभीष्ट वस्तु प्राप्त कर लेने का प्रयोजन सिद्ध क्यों न किया जाय? उन्होंने इस आधार पर विज्ञान की खोज की और अपने शरीर तथा मन में छिपी हुई नाना प्रकार की शक्तियों को विविध साधनाओं द्वारा जागृत किया। फलस्वरूप उनकी पकड़ने की शक्ति इतनी बलवान हो गई कि जिस प्रकार सारस अपनी लम्बी गर्दन पानी में डुबोकर चाहे जहां से मछली पकड़ लेता है, उसी प्रकार वे आकाश क्षेत्र में से नाना प्रकार की वस्तुयें, सामर्थ्य तथा शक्तियां पकड़ लेते थे।

ज्ञान और विज्ञान की हमारी प्राचीन शोध गायत्री और यज्ञ के आधार पर होती थी क्योंकि यही दोनों अध्यात्म विद्या के माता-पिता हैं। गायत्री ज्ञान रूपिणी है, यज्ञ विज्ञान प्रतीक है। गायत्री मन्त्र के 24 अक्षरों में मनुष्य जाति का ठीक प्रकार पथ प्रदर्शन करने वाली शिक्षायें भरी हुई हैं। इसके अतिरिक्त उन अक्षरों का गुन्थन रहस्यमयी विद्या के रहस्यमय आधार पर भी है। इन 24 अक्षरों की यदि शास्त्रोक्त उपासना विज्ञान के अनुसार उपयोग की जाय तो शरीर और मन में भरी हुई अलौकिक शक्तियां अपने-अपने ढंग से अपने-अपने समय पर स्वयमेव उद्भूत होती जाती हैं। आध्यात्मिक गुणों की तेजी से अभिवृद्धि होती है, बुद्धि तीव्र होती है, तथा ऐसी दूरदर्शिता का विकास होता है जिसके आधार पर जीवन समस्या की अनेक गुत्थियों को सरल किया जा सके।

यज्ञ का विज्ञान अत्यन्त ही महत्त्वपूर्ण है। वेद मन्त्रों की शब्द शक्ति को विशिष्ट कुण्डों, समिधाओं, हवियों, चरुओं के साथ उत्पन्न की हुई विशेष सामर्थ्यवान अग्नि में सम्मिश्रित कर देने पर रेडियो सक्रिय तरंगों का आविर्भाव होता है। यह शक्ति तरंगें रैडार यन्त्र की तरह संसार के किसी भी भाग में भेजी जा सकती हैं, किसी व्यक्ति विशेष के शरीर में भरी जा सकती हैं, प्रकृति के गुह्य गह्वर में किसी विशेष प्रयोजन के लिए प्रविष्ट कराई जा सकती हैं। वर्षा, धान्य, दध, ओज, आरोग्य, प्राण, जीवन आदि की पृथ्वी पर अभिवृद्धि कराने के लिए उनका उपयोग किया जा सकता है। भावनाओं, विचार धाराओं तथा परिस्थितियों के परिवर्तन के लिए यज्ञ से उत्पन्न शक्तियों का उपयोग हो सकता है। इस प्रकार अगणित कारण और लाभ हैं जिनके कारण यज्ञ को एक अत्यन्त आवश्यक प्रक्रिया माना गया है। हिन्दू धर्म में प्रत्येक पर्व, उत्सव, पूजन, कर्मकाण्ड, व्रत, संस्कार, त्यौहार, उपासना, साधन यज्ञ के साथ ही होता है। प्रसूति गृह में अखण्ड अग्नि की स्थापना के साथ हिन्दू बालक का जन्म होता है और जीवन लीला समाप्त होने पर यज्ञ भगवान को अन्त्येष्टि संस्कार के साथ शरीर सौंप दिया जाता है। यज्ञ को इतना महत्त्व ऋषियों ने इसीलिए दिया था कि वह न केवल अनेकों भौतिक शक्तियों को देने वाला है वरन् आत्मा का कल्याण करने वाला शरीर और मन को निर्मल, निर्विकार बनाकर शान्तिदायक परिस्थितियां उत्पन्न करने वाला भी है।

सांस्कृतिक पुनरुत्थान के लिए हमें ज्ञान और विज्ञान की आवश्यकता होगी। इसके बिना वह महान कार्य सम्पन्न न हो सकेगा। भारतीय संस्कृति का बीज मन्त्र गायत्री है। उसी की शिक्षाओं तथा शक्तियों के आधार पर हमारा सारा ढांचा खड़ा हुआ है। अग्नि के समान तेजस्वी रहना और यज्ञ के समान परमार्थ प्रयोजन के लिए जीवित रहना यही तो हिन्दू जीवन का आदर्श है। भौतिक माता-पिता हमें शरीर, सम्पत्ति, शिक्षा, सुविधा, आश्रय, सहयोग, स्नेह आदि बहुत कुछ देते हैं। गायत्री माता और यज्ञ पिता की यदि हम प्रतिष्ठा और उपासना करें तो इसके द्वारा हम और भी उत्तम एवं महत्त्वपूर्ण वस्तुयें प्राप्त कर सकते हैं।

धर्म-ग्रन्थों में पग-पग पर यज्ञ की महिमा का गान है। कहा गया है—

यो यज्ञे यज्ञ परयैरिञ्चते यज्ञ संज्ञितः ।

तं यज्ञ पुरुष विष्णुं नमामि प्रभुमीश्वरम् ।।

‘‘जो यज्ञ द्वारा पूजे जाते हैं, यज्ञमय हैं यज्ञ रूप हैं उन यज्ञ रूप विष्णु भगवान् को नमस्कार है।’’

यज्ञ मनुष्य की अनेक कामनाओं को पूर्ण करने वाला तथा स्वर्ग एवं मुक्ति प्रदान करने वाला है। यज्ञ को छोड़ने वालों की शास्त्रों में बहुत निन्दा की गई है—

यज्ञेन पापैः बहुभिर्विमुक्तः प्राप्नोति लोकान् परमस्य, विष्णोः ।

हारीत—

‘‘यज्ञ से अनेक पापों से छुटकारा मिलता है, तथा परमात्मा के लोक की भी प्राप्ति होती है।’’

यज्ञों की इस महान महत्ता को देखकर ही अनेक प्रकार के यज्ञों का प्रचलन इस देश में हुआ था। उनसे अपनी-अपनी तरह के प्रयोजन सिद्ध होते थे। बलिवैश्व यज्ञ पारिवारिक जीवन, आस्तिकता, आध्यात्मिकता और पवित्रता बनाये रखने के लिये, वाजपेय चरु जन-मानस की प्रसुप्त, आत्मिक, बौद्धिक तथा नैतिक चेतना को जागृत करने के लिए, राजसूय यज्ञ शासन तन्त्र की समस्याओं को सुलझाने के लिए, अश्वमेध यज्ञ अन्तर्राष्ट्रीय समस्याओं के समाधान के लिए हुआ करते थे। गायत्री यज्ञों को इन सब का प्रतीक माना गया। गायत्री संहिता की उक्ति है—

अग्निहोत्रं गायत्री मन्त्रेण विधिवत् कृतम् ।

सर्वेष्ववसरेष्वेव शुभमेव मतं बुधैः ।।70।।

—गायत्री संहिता

गायत्री मन्त्र से विधिपूर्वक किया गया अग्निहोत्र सभी अवसरों पर विद्वानों ने शुभ माना है।

यज्ञो वै तमं कर्म, अयाश्रियो हत वर्चः ।

नाग्निहोत्रोत्परोधर्मः गायत्री पर सर्वात् ।।

—गौतम 5।7।12

‘‘यज्ञ ही संसार का सर्वश्रेष्ठ शुभ कार्य है, जो यज्ञ नहीं करते उनका तेज नष्ट हो जाता है। यह सत्य है कि अग्निहोत्र से श्रेष्ठ कोई धर्म नहीं पर समस्त अग्निहोत्रों में भी गायत्री सर्वश्रेष्ठ है।’’

‘यज्ञ याग संहिता’ के प्रत्येक शुभ कार्य को गायत्री यज्ञ के साथ आरम्भ करने का निर्देश दिया गया है—

‘‘गायत्री यज्ञं प्रणतया सस्वाय’’

गार्गीय संहिता में कहा गया है—

यो यज्ञैरिज्यते देवो आद्य शक्ति वेदमातरः ।

ये सर्वे दैवतं तनुः पूज्यते परमेश्वर ।।

‘‘जो यज्ञ के द्वारा आद्य शक्ति गायत्री की उपासना करता है वह सब देवों के शरीर रूप परमात्मा को भजता है अर्थात् वेदमाता गायत्री के यज्ञ भजन से सब देवताओं का भजन होता है।’’

सकाम भाव से किया गया गायत्री यज्ञ भी तुरन्त फलदायी बताया गया है—

सकामोयसिवमं कुर्यात् गायत्री होमदक्षते ।

शतं कासमवाप्नोति पदं यानत्यमश्नुते ।।

‘‘जो मनुष्य सकाम भावना से गायत्री यज्ञ करता है उसकी इच्छित कामनायें पूरी होती हैं, और अन्त समय में वह परमपद को प्राप्त करता है।

इस महान महत्ता को समझकर ही गायत्री यज्ञों की परम्परा प्रचलित की गई थी। उसे छोड़ देने से अपनी दुर्गति हुई। उसे फिर से ठीक किया जाना चाहिए। अग्निहोत्र की परम्परा घर-घर चलनी चाहिए। जब घर-घर में यज्ञ की प्रतिष्ठा थी तब यह भारत भूमि स्वर्ग-सम्पदाओं की स्वामिनी थी। आज यज्ञ को त्यागने से ही हमारी दुर्गति हो रही है।

यज्ञ शब्द का सामान्य संस्कृत अर्थ दान, संगठन, देव पूजन है। भावार्थ है—दिव्य प्रयोजनों के लिये संगठित रूप से अनुवाद प्रस्तुत करना। यही है वह पुण्य प्रवृत्ति, जिसके कारण नर-पशु को नर-नारायण बनने का अवसर मिलता है। मानवी गरिमा इसी उदार सेवा-साधना पर अवलम्बित है। अग्नि में पकाये जाने पर जिस तरह स्वर्ण की कलुषता मिटती और आभा निखरती है, उसी प्रकार यज्ञ दर्शन को अपनाकर मनुष्य उत्कृष्टता के शिखर पर चढ़ता और देवत्व की ओर अग्रसर होता है।

ईश्वर की वाणी वेद है। इस अनादि ब्रह्मज्ञान को कहने-सुनने की प्रक्रिया श्रुति कहलाती है। लिपिबद्ध होने पर वह ज्ञान छन्द बन जाता है और उसे जब शब्द ब्रह्म की नाद ब्रह्म शक्ति रूप में परिणत किया जाता है तब मन्त्र कहलाता है। वेद की ऋचायें श्रुति एवं छन्द मन्त्र कहलाती हैं। उनमें ज्ञान और विज्ञान की अति रहस्यमय एवं अत्यन्त शक्तिशाली दिव्य क्षमताएं भरी पड़ी हैं। वेदों में सर्वप्रथम ऋग्वेद का अवतरण हुआ। ऋग्वेद का प्रथम मन्त्र है—‘अग्नि मीडे पुरोहितं.......।’ इस ऋचा में सर्वप्रथम ईश्वर का नाम ‘अग्नि’ बताया गया है और उसे पुरोहित के, अग्नि, अनुग्रह से वह सब कुछ उपलब्ध किया जा सकता है जो मनुष्य को अभीष्ट है। जिसके ऊपर उसके नर जन्म की सार्थकता निर्भर है।

ईश्वर सर्वव्यापी होने से निराकार है। उसकी अनुभूति सत् चित् आनन्द की दिव्य संवेदनाओं में ही हो सकती है। यदि उसका प्रयत्न परिचय प्राप्त करना हो तो कारण शरीर में सद्भावना—सूक्ष्म शरीर में सद्विचारों के और स्थूल शरीर में सत्कार्यों के रूप में उसे क्रियाशील होते देखा जा सकता है। या फिर इस समस्त ब्रह्माण्ड को ईश्वर का विराट् रूप मानकर उसे समुन्नत, सुविकसित बनाने के रूप में सेवा साधना का कर्मयोग साधा जा सकता है। किन्तु यदि उसके लिए पूजा प्रतीक की आवश्यकता हो तो वह ‘अग्नि’ से बढ़कर दूसरा कुछ और नहीं हो सकता। ऋग्वेद के प्रथम मन्त्र में ईश्वर की प्रतीक प्रतिमा के रूप में ‘अग्नि’ का प्रतिपादन किया है और परमात्मा को दिव्य अग्नि कहा है। इसी को ब्रह्म तेजस्, साधना, लेटेन्ट लाइट, डिवायन लाइट, पवित्र प्रकाश आदि नामों से पुकारते हैं।

भारतीय धर्म की आदि उपासना को खोजने वाले शोध कर्त्ताओं ने उसे अग्नि पूजक की संज्ञा दी है। ईरान में रहने वाले आर्य, यों अपने को पारसी कहते हैं किन्तु उनकी पूजा-पद्धति में अग्नि उपासना ही मुख्य है। अग्नि मन्दिर ही उनके उपासना गृह कहलाते हैं। भारत में भी पंजाब का ज्वालामुखी मन्दिर प्रसिद्ध है जिसमें अग्नि की उपासना होती है। अखण्ड अग्नियां ऋषियों के आश्रमों में अखण्ड धूनी के रूप में प्रतिष्ठापित रहती थीं। वैदिक कर्मकाण्डों में पंचाग्नियों की स्थापना और उनके नित्य-यज्ञ का विधान है। पौराणिक काल में पंचयज्ञों को नित्य कर्मों में तो सम्मिलित रखा गया पर उससे अन्नदान जैसे कुछ अन्य विधान जोड़ दिये गये।

प्रतीक रूप में अग्नि प्रतिमा को ईश्वर आराधना के रूप में प्रयुक्त करने को अग्निहोत्र कह सकते हैं। अग्निहोत्र प्रत्येक शुभ कर्म में, पर्व प्रयोजन में, विशिष्ट कर्मकाण्डों में प्रमुख रूप से समावेश है। होली सामूहिक वार्षिक यज्ञ है। नई फसल के नवीन अन्न को संस्कृत में ‘होली’ कहते हैं। होली का होम जिसमें किया जाय वह ‘होली’। कृषि प्रधान भारत में नई फसल के आगमन का यही सबसे बड़ा हर्षोत्सव है जो सामूहिक यज्ञ के रूप में दृष्टिगोचर होता है। ऐसे ही लकड़ी, उपले जलाकर लोग वह लकीर पीट लेते हैं। तो भी जलाने से पूर्व उसकी जो पूजाविधिं सम्पन्न होती है और बाद में मस्तक पर भस्म लगाने से लेकर परिक्रमा तक के जो क्रिया-कृत्य होते हैं उनसे स्पष्ट है कि यह सामूहिक वार्षिक यज्ञ की पुण्य परम्परा के अतिरिक्त और कुछ नहीं है। दीवाली के दीपकों में अग्निदेव की ही प्रतिष्ठापना है। अन्य सभी पर्वों पर छोटे-बड़े रूप में हवन की चिन्ह पूजा होती रहती है। महिलायें चूल्हें में से अंगार निकालकर उस पर घृत, लोंग, मिष्ठान्न, पकवान आदि चढ़ाती हैं और उसकी जल परिक्रमा के अग्निहोत्र की प्रतीक पूजा स्वयं कर लेती हैं।

पुंसवन से लेकर अन्त्येष्टि तक से 16 संस्कार हैं। इनमें से प्रत्येक में हवन अनिवार्य रूप से आवश्यक है। दो में तो उसी की प्रधानता है। अग्नि की साक्षी देकर ही प्रतिज्ञायें पूर्ण होती हैं और चार या सात भांवरें, परिक्रमायें उसी की वर-वधु मिलकर करते हैं। समझा जाता है कि यज्ञाग्नि ने वर-वधू की आत्मा को उसी तरह अटूट बन्धनों में बांध दिया जैसे कि दो लोहे के टुकड़े, वैल्डिंग द्वारा जोड़ दिये जाते हैं। मरण के उपरान्त हिन्दू का शरीर यज्ञाग्नि में ही होमा जाता है। चिता विशुद्ध रूप से अन्त्येष्टि यज्ञ है। उसमें घृताहुति की अनिवार्यता से लेकर सभी छुटपुट क्रिया-कृत्य ऐसे हैं जिन्हें अग्निहोत्र का भी भोंडा रूप कहा जा सकता है। वानप्रस्थ संस्कार यज्ञ कृत्य द्वारा ही सम्पन्न होता है। यज्ञोपवीत का नामकरण ही यज्ञ के नाम पर हुआ है। यज्ञ प्रक्रिया के साथ ही पवित्र सूत्र को कन्धे पर धारण कराने से उपनयन कृत्य सम्पन्न होता है। अन्य संस्कारों के सम्बन्ध में भी यही बात है, उनमें अग्निहोत्र भी अविच्छिन्न रूप से जुड़ा हुआ है। अन्य धर्मों में भी दीपक, धूपबत्ती, अगरबत्ती, मोमबत्ती, लोहबान आदि के रूप में पूजा उपकरणों में अग्नि की स्थापना भी सम्मिलित है।

अग्नि को पुरोहित धर्मोपदेशक मानकर उसका पूजन-अभिवन्दन करने का तात्पर्य है अग्नि में पाये जाने वाली विशेषताओं से आदर्शवादी प्रेरणायें गृहण करना। यह विशेषतायें इस प्रकार हैं—(1) अग्नि सर्वदा उष्ण और प्रकाशवान रहती है। उसकी प्रेरणा है कि पुरुषार्थ पराक्रम की गर्मी और यशस्वी, तेजस्विता और विवेक शीलता को सदा प्रकाशवान रहना चाहिए। (2) अग्नि की लौ सदा ऊपर को ही रहती है। कितना ही दबाव पड़ने पर भी यह अधोमुखी नहीं बनती। हमारी विवेक दृष्टि एवं दिशाधारा को भय और प्रलोभनों का कितना ही दबाव पड़ने पर भी पतनोन्मुख—नीची निकृष्ट नहीं बना चाहिए (3) अग्नि में जो भी वस्तु डाली जाती है उसे वह अपने सदृश्य ही बना लेती है। हमारी श्रेष्ठता ऐसी होनी चाहिए कि जो भी सम्पर्क में आवें वे श्रेष्ठता ही अपनाते चले जायं। श्रेष्ठ बनकर सम्पर्क क्षेत्र को श्रेष्ठ बनाने की प्रेरणा अग्नि की रीति-नीति से सीखी जा सकती है। (4) अग्नि को जो भी सौंपा जाता है वह उसे अपने पास जमा नहीं करती वरन् वायुभूत करके सर्वत्र बखेर देती है, विश्व सम्पदा बना देती है। हमारा उपार्जन कितना ही अधिक क्यों न हो, उपलब्धियां, समृद्धि तथा विभूतियां कितनी ही क्यों न हों, उनका उपयोग लोक मंगल के लिए होना चाहिए। हमें संग्रही नहीं अपरिग्रही, उदार और जनहित में अपनी विभूतियों को लगाते रहने के स्वभाव वाला होना चाहिए (5) अग्नि का अवशेष भस्म है। मनुष्य का अवशेष भी मुट्ठी भर भस्म है। यज्ञ भस्म मस्तक पर लगाई जाती है, इसका तात्पर्य है सदा जीवन की अन्तिम परिणत को, भस्मावशेष को ध्यान में रखते हुए मृत्यु की अनिवार्यता को समझा जाय और उपलब्ध जीवन काल के एक-एक क्षण का श्रेष्ठतम सदुपयोग किया जाय। यह पांच शिक्षायें पञ्चाग्नि विद्या के अन्तर्गत आती है। उन्हें अग्नि पुरोहित मनुष्य मात्र को सिखाता है जो उन्हें अच्छी तरह समझता और अपने व्यवहार-आचरण में उतारता है यज्ञीय जीवन जीने का अवसर मिलता है। यज्ञ की प्रतीक पूजा में इतना प्रशिक्षण प्राप्त कर लेने वाला, उस सद्ज्ञान को जीवनचर्या में उभार लेने वाला सच्चे अर्थों में कृत-कृत्य बनता है।

यज्ञ एक पवित्र धर्मकृत्य तो है ही, साथ ही वह उत्कृष्ट जीवन दर्शन भी है। यज्ञ, पवित्रता और परमार्थ का प्रतीक है। अग्नि स्वयं पवित्र होती हैं। और उसके सम्पर्क में अपवित्र वस्तुयें पवित्र बन सकती हैं। अग्नि अपने लिए कुछ नहीं करती उसके समस्त क्रिया कलाप परमार्थ के लिए ही सम्पन्न होते रहते हैं। यज्ञ कृत्य का तो प्रधान उद्देश्य जन साधारण में परमार्थ की, सत्प्रवृत्तियों को, सत्प्रेरणाओं को भर देना ही है। यज्ञकर्ता अपने काम आ सकने वाले घृत, मेवा, मिष्ठान्न आदि उपयोगी पदार्थों को पेट काटकर परमार्थ के लिए निकालता है। आहुतियों के रूप में उसे वायुभूत बनाता और वायु मण्डल में बखेरकर प्राणिमात्र के उपयोग के लिए प्रस्तुत करता है। प्राणी सांस लेते हैं उसके साथ वह यज्ञीय स्वास्थ्य संवर्धक पदार्थ उन्हें उपलब्ध होते हैं। इस प्रकार यज्ञ कर्ता अपने आहुति अनुदान से प्राणिमात्र का प्रीतिभोज करता है और असंख्यों का ब्रह्मभोज करने का पुण्य फल पाता है। अन्न की तुलना में वायु अधिक मूल्यवान है। प्राणवान वायु मिलने से उस क्षेत्र के सभी मनुष्य बलिष्ठ, नीरोग और दीर्घजीवी बनते हैं। जबकि अन्न का प्रभाव थोड़े ही समय तक रहता है। घटिया अन्न से कुछ समय काम चल सकता है पर घटिया वायु से तो दम ही घुट जायगा। यज्ञ द्वारा प्राणवान वायु तैयार करना और उसे न केवल थोड़े से लोगों को वरन् प्राणिमात्र को परोस देना, थोड़े से लोगों को दावत खिलाने की तुलना में अधिक परमार्थ है।

अग्निहोत्र का वास्तविक स्वरूप ही त्याग, संयम, सेवा, सदाचार-परोपकार, उदारता, सहृदयता, आत्म निर्माण आदि को जीवन में चरितार्थ करना इस दृष्टि से अग्निहोत्र एक आध्यात्मिक नाटक है जिसे देखकर उपरोक्त भावनाएं जागृत होती हैं। स्वार्थ परता की प्रवृत्ति के स्थान पर परमार्थ परायणता का विकास होता है। जब तक यह परम्परा रही हमारा सामाजिक जीवन हर दृष्टि से स्वरूप स्वच्छ समुन्नत और फलता-फूलता रहा किन्तु इन प्रवृत्तियों के निर्बल होते ही सारा सामाजिक तन्त्र ही लड़खड़ा गया। कलेवर तो आज भी जीवित है किन्तु वह निष्प्राण ही एक समय जब वशिष्ठ के सम्मुख महाराज दशरथ ने पुत्रेष्टि यज्ञ का आग्रह किया तो उन्होंने स्पष्ट शब्दों में अनभिज्ञता प्रकट करते हुए श्रृंगी-ऋषि को उचित पात्र बताया। यज्ञ का पुरोहित शैक्षणिक दृष्टि से कितना योग्य है यह प्रश्न नहीं मूल तथ्य है कि उसे भावनात्मक दृष्टि से उत्कृष्ट चिन्तन वाला होना चाहिए। आज यह स्थिति कहीं नहीं। दक्षिणा और बढ़ोतरी के लोभ में ही यह कृत्य होते मिलते हैं, देव दक्षिणा के रूप में जन मानस के परिष्कार का आवश्यक अंग इनमें से समाप्त है। यही कारण है कि उनका अभीष्ट प्रतिफल जन जीवन को मिलता नहीं।

ऐसे आचार्यों की आज भारी कमी है जो स्वयं मन से, अपने आचरण से ऐसा ही यज्ञ करें और यजमान को भी ऐसा ही आत्म त्याग का हवन करना सिखावें। यह भी इस संसार में एक बड़ा भारी अभाव है। इस अभाव को पूरा करने के लिए प्रार्थना की गई है—

य इमं यज्ञं मनसा चिकेत प्रणोवोच स्तमि हेहे व्रवः ।

—अथर्व

हे प्रभो! ऐसा गुरु भेजो जो हमें मन से यज्ञ करना सिखावे।

जब तक मन से यज्ञ करना न आवे तब तक हवन मात्र से यज्ञ का वास्तविक उद्देश्य पूरा नहीं हो सकता। यज्ञ का वास्तविक उद्देश्य अपने आपको परमात्मा के चरणों में सौंप देना है। मन, बुद्धि, चित्त, अहंकार का अन्तःकरण चतुष्टय, दसों इन्द्रियां, दसों प्राण, आन्तरिक सम्पदाओं को भी जब जीव-परमात्मा को सौंपता है, इनका आहुति, भगवान में लगा देने का होम करता है तभी सच्चा यज्ञोद्देश्य प्राप्त होता है। इस यज्ञ की चर्चा उपनिषदों में इस प्रकार है—

‘‘तस्यैवं विदुषो यज्ञस्यात्मा यजमानः श्रद्धा पत्नीः उरो वेदी वेद शिखा वाग्होता, प्राण उद्गाता, चक्षुरध्वर्युः मनो ब्रह्मा, श्रोत मग्नीत यन्यु रवं तदाहवनीयः उदगाता ।’’

इस आध्यात्मिक यज्ञ में आत्मा यजमान श्रद्धा यजमान की पत्नी, हृदय वेदी, वेद शिखा, वाणी होता, प्राण उद्गाता, चक्षु अध्वर्यु, मन ब्रह्मा, कान आग्नीधू, मुख आहवनीय है।

इसी प्रकार का वर्णन और भी है—

वाग्वे यज्ञस्य होता।

चक्षुर्वै यज्ञस्याध्वर्युः ।

प्राणो वै यज्ञरयोद्गाता ।

मनो वै यज्ञस्य ब्रह्मा ।

वृहदारण्यक 2।1।3-6

वाणी यज्ञ की होता, चक्षु यज्ञ का अध्वर्यु, प्राण यज्ञ का उद्गाता और मन यज्ञ का ब्रह्मा है।

यज्ञ पुरुष परमात्मा ही है। उसके चरणों में अपने को समिधा की भांति समर्पित कर देने से अपना स्वरूप भी वैसे ही यज्ञमय हो जाता है जैसे हवन की अग्नि में पड़ी हुई समिधा तथा सामग्री अग्नि रूप हो जाती है। परमात्मा की आज्ञाएं, प्रेरणाएं, तथा सतोगुणी प्रवृत्तियां अपने अन्तःकरण में धारण करना, अभ्यास, वैराग्य, स्वाध्याय, भक्ति आदि साधनों से ईश्वरीय प्रकाश को अपनी अन्तः भूमिका में अधिकाधिक धारण करना भी यज्ञ है। सर्व व्यापक परमात्मा को सबमें समाया हुआ देखकर गुप्त दुष्कर्मों से बचना चाहिए। कोतवाल को सामने खड़ा देखकर चोर जिस प्रकार ठीक उसके सामने ही चोरी करने का साहस नहीं करता उसी प्रकार परमात्मा को सर्व व्यापक समझने वाला व्यक्ति भी कोई कुविचार एवं कुकर्म नहीं कर सकता क्योंकि अब उसे अपने अन्तःकरण में परमात्मा दिखाई पड़ता है तब उसके सामने कुविचार कैसे करे? इसी प्रकार विश्व के कण-कण में जब प्रभु दिखाई पड़ता है तो कौन सा गुप्त स्थान ऐसा हो सकता है जहां वह अपनी चोरी को छिपा ले। इसी प्रकार जो सर्वत्र प्रभु की विद्यमानता अनुभव करेगा वह सभी जड़-चेतनों के साथ सद्व्यवहार के अतिरिक्त और कुछ नहीं कर सकता। इसलिए यज्ञ पुरुष भगवान को सर्वव्यापी मानकर उसे अपनी अन्तरात्मा में धारण करना ही आध्यात्मिक यज्ञ है। इस यज्ञ निष्ठा को सर्वत्र यज्ञ पुरुष का ही रूप देखने की ब्रह्म दृष्टि को योगी जन सदैव अपनाते रहते हैं। शास्त्रों में भी इसका समर्थन है—

तस्मात्सर्वगतं ब्रह्म नित्यं यज्ञे प्रतिष्ठितम् ।

गीता 3।15

सर्व व्यापक ब्रह्मा, सदैव यज्ञ में रहता है।

ब्रह्मार्पणं ब्रह्म हविर्ब्रह्माग्नौ ब्रह्मणाहुतम् ।

ब्रह्मेव तेन गन्तव्यं ब्रह्म कर्म समाधिना ।।

गीता 4।24

अर्पण (हवन क्रिया) ब्रह्म है, हवि ब्रह्म है, ब्रह्म रूप अग्नि में हवन किया जाता है और ब्रह्म ही हवन करता है। इस प्रकार जिसकी बुद्धि में सभी कर्म ब्रह्म रूप हो जाते हैं वह ब्रह्म को ही प्राप्त होता है।

अहं क्रतुरहं यज्ञः स्वधाहमहमौषधम् ।

मन्त्रोऽहमहमेवाज्यमहमग्निरहं हुतम् ।।

गीता 9।13

मैं क्रतु हूं, मैं यज्ञ हूं, मैं स्वधा हूं, मैं औषधि हूं, और मैं ही मन्त्र, घृत, अग्नि, और हवन हूं।

गीता ने आध्यात्मिक यज्ञ को भली प्रकार समझाने के लिए उसके छोटे विभाग भी किये हैं। दैव यज्ञ, ब्रह्मयज्ञ, आत्मयज्ञ, तपयज्ञ, योगयज्ञ, स्वाध्याय यज्ञ, ज्ञानयज्ञ, प्राणयज्ञ, संयमयज्ञ आदि की चर्चा करते हुए यह बताया है कि आत्म कल्याण के, प्रभु प्राप्ति के मार्ग पर चलते हुए जो भी सत्साधन कार्य में लाये जाते हैं वे सब यज्ञ रूप ही हैं—

दैवमेवापरे यज्ञ योगिनः पर्युपासते ।

ब्रह्माग्नावपरे यज्ञं यज्ञेनैवोपजुह्वति ।

श्रोत्रादीनीन्द्रियाण्यन्ये संयमाग्निषु जुह्वति ।

शब्दाक्षीन्विषयानन्य इन्द्रिंयाग्निषु जुह्वति ।

सर्वणीन्द्रियकर्माणि प्राणकर्मांणि चापरे ।

आत्मसंयमयोगाग्नौ जुव्हति ज्ञानदीपिते ।

द्रव्ययज्ञास्तपोयज्ञा योगयज्ञास्तथापरे ।

स्वाध्यायज्ञानयज्ञाश्च यतयः सशितव्रताः ।

अपाने जुव्हति प्राणं प्राणेऽपानं तथापरे ।

प्राणापानगती रुद्ध्वा प्राणायामपरायणाः ।

अपरे नियताहाराः प्राणान्प्राणेषु जुव्हति ।

सर्वेऽप्येते यज्ञविदोयज्ञक्षपितकल्मषाः ।

गीता 4।25-30

उपरोक्त श्लोकों में जिन यज्ञों की चर्चा है उनका वर्गीकरण इस प्रकार किया जा सकता है।

(1) योगियों का दैव यज्ञ—सूर्य, अग्नि आदि देवताओं से अपनी इन्द्रियों का सम्बन्ध अनुभव करते हुए, उस सम्बन्ध की शक्ति को बढ़ाना।

(2) ब्रह्म यज्ञ—ज्ञान रूपी ब्रह्म अग्नि में अपने कर्म बन्धनों को होमना।

(3) संयम यज्ञ—संयम के तप रूपी अगिन में इन्द्रियों की वासना को जलाना।

(4) इन्द्रिय यज्ञ—इन्द्रिय शक्ति का मर्यादित सीमा में प्रयुक्त करके उनकी शक्ति का सदुपयोग करना।

(5) आत्म यज्ञ—आत्मा रूपी अग्नि में प्राणों को गति-विधि का उत्सर्ग करना।

(6) द्रव्य यज्ञ—अपनी भौतिक सम्पदा को सत्कर्मों में लगाना।

(7) तप यज्ञ—शारीरिक कष्ट, सहिष्णुता, तितीक्षा एवं द्वन्द्वों को सहन करने का उपार्जन।

(8) योग यज्ञ—योगाभ्यास द्वारा आत्मविकास।

(9) स्वाध्याय यज्ञ—सद्ग्रन्थों द्वारा, सत्संग द्वारा एवं चिन्तन-मनन द्वारा आत्म ज्ञान का सम्पादन।

(10) ज्ञान यज्ञ—सद्ज्ञान की अभिवृद्धि।

(11) प्राण यज्ञ—अपान में प्राण का लय, प्राण में अपान का समर्पण, इनकी गतियों का सन्तुलन करने के लिए कुम्भक का अभ्यास।

(12) आहार यज्ञ—भोजन की पवित्रता एवं उत्कृष्टता का साधन।

इन सब यज्ञ-साधनों से मनुष्यों के सब पाप नष्ट होते हैं और ब्रह्म की प्राप्ति की दिशा में उसके कदम तेजी से बढ़ते जाते हैं।

यह आध्यात्मिक यज्ञ अन्तिम लक्ष है, स्थूल यज्ञ इसकी प्रथम सीढ़ी है। जैसे साकार मूर्ति पूजा से अभ्यास बढ़ाकर निराकार ब्रह्म की उपासना की जाती है, वैसे ही अग्निहोत्र के द्वारा यज्ञ भावनाओं को विकास कर अपने आपको ब्रह्मार्पण करते हुए स्वयं यज्ञ रूप बनना होता है। यही यज्ञ का परम रहस्य है। यह परमार्थ प्रियता, परस्पर सहयोग, सद्भावना की वृत्ति, संयम, त्याग, उदारता, धर्म प्रियता, आस्तिकता की भावना ही यज्ञ का वास्तविक रहस्य है।

धर्म कर्तव्य को यज्ञ मानना और उसी के प्रसाद स्वरूप जो यज्ञशिष्ट (पुरोडास) प्राप्त हो उससे सन्तुष्ट रहना जीवन निर्वाह का एक परम पुनीत मार्ग है गीता में इस जीवन नीति की बड़ी प्रशंसा की है—

यज्ञशिष्टामृतभुजो यान्ति ब्रह्म सनातनम् ।

गीता 4।31

यज्ञ से बचे हुए अमृत को खाने-पीने वाले व्यक्ति सनातन ब्रह्म को प्राप्त करते हैं।

यज्ञशिष्टाशिनः सन्तो मुच्यन्ते सर्वकिल्विषैः ।

भुञ्यन्ते ते त्वधं पापा ये पचन्त्यात्मकारणात् ।।

गीता 3।13

यज्ञ से बना हुआ अवशिष्ट खाने-वाला सर्व पाप से छूट जाता है। जो केवल अपने लिये ही बनाता है वह पाप खाता है।

यह यज्ञ भावना ही संसार के पारस्परिक सहयोग को कायम रखे हुए है। इसे त्यागकर तो मनुष्य असुर हो जाता है और हिंसक पशुओं की तरह एक दूसरे को लूट खाने में जुट पड़ता है। ऐसी स्थिति में तो मनुष्य जाति का तथा संसार का नाश ही हो सकता है।

इस संसार का ही नहीं समस्त लोगों, नक्षत्रों मण्डलों, ब्रह्माण्डों, अणु, परमाणुओं का कार्यक्रम भी पारस्परिक सहयोग, त्याग एवं आदान-प्रदान से ही चल रहा है। यही भावना सबको परस्पर जोड़े हुए है। वेद भी इसी से तथ्य का प्रतिपादन करते हैं।

सूक्ष्म जगत और जन मानस का परिशोधन गायत्री यज्ञो से प्रज्ञावतार

यज्ञ का ज्ञान पक्ष यह है कि मनुष्य व्यक्तिगत जीवन में पवित्र और सामाजिक जीवन में उदार बनकर रहें। विज्ञान पक्ष यह है कि सामूहिकता, जागरूकता, अनुशासन जैसी सत्प्रवृत्तियों का अभ्यास बढ़ाया और वातावरण बनाया जाय। यह दोनों ही पक्ष ऐसे हैं जिनका सही रीति से कार्यान्वयन करने से व्यक्ति और समाज की सर्वतोमुखी प्रगति का द्वार खुलता है। देखने में यज्ञ एक कृत्य मालूम पड़ता है, पर वस्तुतः वह चेतना का एक प्रवाह है। ‘‘उसे सत्प्रवृत्तियों का समुच्चय भी कह सकते हैं। शास्त्रकार ने सच ही कहा है’’ यज्ञ में देवत्व का परिपोषण होता है और उस पुष्टि प्रक्रिया का प्रतिफल सर्वजनीय सम्पन्नता और प्रसन्नता की परिस्थितियां उत्पन्न होने के रूप में मिलता है।

गायत्री उपासना में यों प्रेरणा तो सामूहिक सद्बुद्धि के विकास परिष्कार की है पर उसकी क्रिया प्रायः एकाकी जप ध्यान के रूप में ही सम्पन्न होती है। सामूहिक अनुष्ठानों में भी सब लोग साथ-साथ बैठते तो हैं पर जप ध्यान एकाकी ही करते हैं।

यज्ञ विशुद्ध रूप से सामूहिक है। उसके एकाकी प्रयोग को निरुत्साहित किया गया है। कम से कम पति-पत्नी दो तो हों ही। इससे कम में काम नहीं चलता। घृत और चरु होमने के लिए दो तो होने ही चाहिए। दैनिक बलिवैश्व अकेले भी किया जा सकता है पर उसका प्रयोजन भी अनेकों को लाभ पहुंचाना होता है। यज्ञीय प्रवृत्ति यह है कि उपयोगी पदार्थों को निज के प्रयोग करने से बचाया जाय और उन्हें सार्वजनिक हित के लिये वायु मूर्ति बनाकर बखेर दिया जाय। वसोधारा में, समष्टि में व्यष्टि के समर्पण की ही भावाभिव्यक्ति है।

पदार्थों की तीन गति हैं ठोस—द्रव और वायुभूत। यज्ञ में पदार्थों को यज्ञ की सहायता से वायुभूत बनाकर उपयोगी पदार्थों को सांस द्वारा सबके लिए उपलब्ध कराया जाता है। यह परमार्थ परायणता की, जनकल्याण की प्रवृत्ति है। यज्ञ कृत्य के प्रायः सभी किया-कलाप ऐसे हैं जिनमें अनेकों के सहयोग की आवश्यकता पड़ती है। पवित्र जलाशयों का जल, पवित्र वनस्पतियों का संग्रह, कुण्ड, मण्डप निर्माण, स्वस्ति वाचन, विसर्जन आदि में आरम्भ से अन्त तक होने वाले सभी क्रिया-कृत्यों में सामूहिकता एवं सहकारिता की आवश्यकता पड़ती है। मन्त्रोच्चार से लेकर आहुति दान, परिक्रमा जैसे सभी कृत्यों में सामूहिक क्रिया-कृत्य सम्पन्न होते हैं और एक रूपता समस्वरता का अनुशासन पालन होता है।

यज्ञ के इस समस्त क्रिया-कलाप का गम्भीर पर्यवेक्षण करने पर उसे समाज निष्ठा के प्रशिक्षण का एक उपयोगी ध्रुव केन्द्र माना जा सकता है। राष्ट्रीय झण्डाभिवादन में देश भक्ति की भावनाओं को उभारना उद्देश्य है। यज्ञ कृत्य की प्रमुख उपयोगिता देखी जाय तो उसमें सामूहिकता, पवित्रता उदारता जैसी सत्प्रवृत्तियों के भाव तत्त्वों का अति महत्त्वपूर्ण समावेश मिलेगा। इन प्रवृत्तियों की स्थिरता और अभिवृद्धि से ही सर्वतोमुखी प्रगति की आशा की जा सकती है।

चरित्र निष्ठा और समाज निष्ठा की गरिमा एवं उपयोगिता को यज्ञ कृत्य के साथ जुड़े हुए, अनेकानेक छोटे-बड़े कर्मकाण्डों की व्याख्या विवेचना करते हुए जन-मानस में भली प्रकार उतारा जा सकता है। जल्दी-जल्दी हवन की लकीर पीट ली जाय तो बात दूसरी है अन्यथा यदि मन्त्रों का अर्थ और उपचारों का तात्पर्य उपस्थित जन समूह को भली प्रकार समझाया जा सके तो वह धर्मानुष्ठान, उच्च स्तरीय लोक शिक्षण का एक अच्छा खासा मंच बन सकता है। दृश्य और श्रव्य उपचारों का समन्वय करके उपस्थित लोगों को सरलता पूर्वक प्रभावित किया जा सकता है। उस तथ्य के आधार पर ही धर्मानुष्ठानों से लेकर अभिनय मंचों तक की सुविस्तृत प्रशिक्षण श्रृंखला खड़ी की गई है। इस कसौटी पर कसने से यज्ञ को सर्वसुलभ श्रद्धासिक्त ऐसा उपचार कह सकते हैं जिसके माध्यम से उत्कृष्ट चिन्तन और आदर्श कर्तृत्त्व का धर्म शिक्षण सर्वसुलभ बनता है। यज्ञ के इस ज्ञान पक्ष की उपयोगिता का जितना महात्म्य कहा जाय उतना ही कम है।

यज्ञ का सूक्ष्म विज्ञान भी है। उसके तत्त्वज्ञान और विधि-विधान में ऐसे तत्त्व विद्यमान हैं जो सूक्ष्म जगत के अदृश्य वातावरण में देवत्व की मात्रा बढ़ाते हैं। उससे सर्वजनीन सुख-शान्ति में अदृश्य सहायता मिलती है। वायुशोधन को यज्ञ का प्रधान उद्देश्य समझा जाता है। यों उपयोगिता उसकी भी है पर वास्तविकता दूसरी ही है। वायु-शोधन नहीं वातावरण का निर्माण यज्ञो का प्रमुख प्रयोजन है। पवित्र वेद मन्त्रों का सस्वर उच्चारण, विश्व चेतना में पवित्रता के तत्त्व भरने वाले दिव्य कम्पन उत्पन्न करता है। सामान्य आग को यज्ञाग्नि, देवाग्नि बनाने का कार्य अध्वर्यु उद्गाता जैसे विशिष्ट याजकों की श्रद्धा और संकल्प शक्ति करती है। पवित्र हवन द्रव्यों के जलने से उत्पन्न हुई ऊर्जा से सूक्ष्म जगत में उपयोगी परिवर्तन होते हैं। एकरूपता समस्वरता, सहक्रिया की विशिष्ट शक्ति सर्वत्र स्वीकारी जाती है। यज्ञ में ऐसे-ऐसे अनेकानेक आधारों का समन्वय है जिनका सम्मिलित प्रभाव वातावरण में ऐसे उपयोगी तत्त्वों का समावेश करता है जो अविज्ञात रूप से विश्व कल्याण की भूमिका सम्पन्न कर सकें।

आज तो वायु प्रदूषण की ही विभीषिका पर चर्चा होती है। अणु विकिरण, वायु में विषाक्तता, कोलाहल की प्रतिक्रिया पर ही चिन्ता व्यक्त की जाती है। तत्त्वदर्शी मनीषियों को सूक्ष्म वातावरण की चिन्ता इससे भी अधिक रहती है। वे जानते हैं कि वातावरण का प्रवाह मानवी तूफानों से भी अधिक सशक्त होता है। सामान्य जन-चेतना उसी प्रवाह में बहती रहती है। किसी समय में युद्धोन्माद उभरते हैं तो हर आदमी पर लड़ाई के प्रति उत्साह अच्छा रहता है। किसी समय विलासिता की ऐसी लहर आती है कि सर्वत्र राग−रंग के ही नजारे दीखने लगते हैं। तरह-तरह के फैशन और व्यसन भी किसी समय एक ही स्तर के उभरते हैं और जन-मानस को अपने साथ घसीटते हैं। इन दिनों व्यक्तिवादी संकीर्णता और प्रत्यक्षवादी भौतिकता का रंग हर किसी पर चढ़ा हुआ है। इसमें विचारशीलता की नहीं वातावरण के प्रभाव की ही प्रधानता है। जर्मनी और रूस के अधिनायकों ने अपने-अपने देशों में पिछले दिनों अपनी रुचि का वातावरण बनाया था। लोक रुचि उसी में ढलती चली गई थी। स्थूल प्रयत्नों-प्रचार, प्रलोभन एवं दबाव के आधार पर भी वातावरण बनता है पर उसमें उत्कृष्टता की मात्रा भरने के लिए आध्यात्म स्तर के उपाय उपचार अपनाने पड़ते हैं। ऐसे प्रयत्नों में यज्ञ की गरिमा सर्वोपरि मानी गई है। उसका प्रत्यक्ष प्रभाव लोक-शिक्षण, आरोग्य-संवर्धन, पर्जन्य-अभिवर्षण आदि के रूप में दृष्टिगोचर होता है। परोक्ष लाभ इससे कहीं अधिक महत्त्व का है। वातावरण के परिष्कार की महत्ता यदि समझी जा सके तो उसकी क्षमता और उपयोगिता इतनी बढ़ी-चढ़ी है कि उसका अनुमान लग सकना भी कठिन है। प्रत्यक्ष प्रयास का प्रतिफल सीमित क्षेत्र में, स्वरूप मात्रा में और अल्प स्थायी होता है। किन्तु यदि वातावरण अनुकूल हो सके तो सब कुछ स्वल्प प्रयत्नों से ही सरल और सफल होता चला जाता है। हवा के रुख पर नाव चलने, वर्षा आते ही हरियाली उग पड़ने, बसन्त में मादकता छाने जैसे असंख्य उदाहरण वातावरण के प्रभाव का परिचय देते हैं।

युग की परिस्थितियों में प्रत्यक्ष कारणों का भी बहुत कुछ हाथ होता है। सामयिक समस्याओं का उपचार भौतिक प्रयत्नों से भी किया जाता है इतने पर भी यह मानना होगा कि सूक्ष्म वातावरण की अपनी सामर्थ्य होती है और वह सर्दी-गर्मी की तरह हर किसी को प्रभावित करती है। तत्त्ववेत्ता जानते हैं कि सत्यवृत्तियां और दुष्प्रवृत्तियां कभी-कभी छूत की बीमारियों की तरह फैलती है। घटाओं की तरह घुमड़ती हैं। तूफानों की तरह उछलती हैं और लोक मानस को अपने साथ इधर से उधर घसीटे फिरती हैं। यह प्रचण्डता जब दुष्प्रवृत्तियों के रूप में उभरती है तो सामान्य उपाय-उपचारों में रोके नहीं रुकती। नेताओं के उद्बोधन-कानूनी प्रतिबन्ध, सुधार के लिये किये गये प्रयत्न एक कोने पर रखे रह जाते हैं और विकृतियां अपनी गति से दिन दूनी, रात चौगुनी बढ़ती चली जाती हैं। इसी प्रकार जिन दिनों आदर्शवादी सत्प्रवृत्तियों का जोर होता है उन दिनों बिना किसी विशेष प्रयत्न के उत्कृष्टता की गति-विधियां बिना किसी बहुत बड़ी तैयारी और योजना के अनायास ही बढ़ती, पनपती चली जाती हैं। बुद्ध-युग में, गांधी युग में जो कुछ अद्भुत देखने को मिला उसके पीछे मानवी प्रयत्नों को उतना श्रेय नहीं है जितना कि अदृश्य वातावरण में काम कर रहे प्रचण्ड प्रवाह को।

युग निर्माण अभियान को चरम लक्ष्य तक पहुंचाने के लिए जहां प्रचारात्मक, रचनात्मक, सुधारात्मक उपाय अपनाने और सरंजाम खड़े करने होंगे वहां यह भी ध्यान में रखना होगा कि सूक्ष्म जगत की अनुकूलता के लिए प्रयत्न करना इससे भी अधिक महत्त्वपूर्ण है। अन्यथा मात्र भौतिक प्रयत्नों से ही अवांछनीयता के वर्तमान तूफान को रोक सकना कठिन हो जायगा। यों सुधार उपचार करने में शासन तन्त्र अपनी सामर्थ्य भर बहुत कुछ करता है। सार्वजनिक संस्थायें और समर्थ व्यक्तियों के निजी प्रयास भी कम उत्साहवर्धक नहीं है। पंचवर्षीय योजनाओं को देखते हुए लगता है प्रगति और समृद्धि के दिन दूर नहीं। इतने पर भी परिणाम निराशाजनक ही सामने आते हैं। कानून, पुलिस, अदालत, जेल आदि का समर्थ और खर्चीला तन्त्र अपराधों की बाढ़ को रोक सकने में सफल नहीं हो रहा है। इस निराशा की छाया में यह विचार करने के लिए विवश होना पड़ता है कि कहीं कोई मौलिक कमी रह गई है जिसके कारण सामर्थ्य का इतना बड़ा नियोजन भी निराशाजनक परिणाम उत्पन्न कर रहा है।

यहां फिर वातावरण की बात ही सामने आती है और सूझता है कि इसके लिए प्रोपेगण्डा—प्रदर्शनों पर आधारित आन्दोलनों से ही समस्याओं का हल नहीं हो सकेगा। उसकी भी पानी के बुलबुलों जैसी दुर्गति होती पग-पग पर देखी जाती है। स्थायी उपायों के रूप में अध्यात्म पर आधारित ऐसे उपचारों को हाथ में लेना होगा जो सूक्ष्म जगत में शालीनता और सृजनशीलता का प्रवाह उत्पन्न कर सकें। ऐसे उपायों में सामूहिक धर्मानुष्ठानों का पक्ष सामने आता है। सामूहिक गायत्री महापुरश्चरणों जैसे प्रयत्नों को बड़े परिमाण में करने की आवश्यकता अनुभव होती है। इस सन्दर्भ में ‘यज्ञ’ का विज्ञान और विधान अपनी महत्ता का बार-बार स्मरण दिलाता है। कहना न होगा कि यज्ञ का गायत्री के साथ अन्योन्याश्रित सम्बन्ध है। दोनों अविच्छिन्न हैं। विशेष परिस्थितियों में विशेष यज्ञ विधानों की भी उपयोगिता हो सकती है किन्तु वातावरण के परिशोधन जैसे महान और व्यापक प्रयास के लिए तो गायत्री यज्ञ के अतिरिक्त और कुछ सोचा भी नहीं जा सकता।

प्राचीन काल में भी आज की तरह ही वातावरण में विषाक्तता भर जाने और दुष्प्रवृत्तियों के विस्तार में आतंक छा जाने का संकट उत्पन्न था। उसके निवारण के लिए भौतिक प्रयत्न भी चलते रहे किन्तु अध्यात्म उपचारों को विस्मृत नहीं किया गया। उस क्षेत्र के जानकारों ने ऐसे सूक्ष्म प्रयत्न भी जारी रखे जो वातावरण में अनुकूलता उत्पन्न करें और भौतिक सुधार उपायों की सफलता में परोक्ष अनुदान प्रस्तुत करें।

रावण कालीन असुरता से निपटने योग्य वातावरण बनाने के लिए गायत्री के दृष्टा महर्षि विश्वामित्र ने सुविस्तृत यज्ञ किया था। उसकी सफलता एवं सुरक्षा का उत्तरदायित्व भगवान राम-लक्ष्मण ने निवाहा था। उन्हीं दोनों ने भौतिक प्रयत्न के रूप में लंका विजय का पराक्रम भी किया, उस सफलता का श्रेय किन्हें मिला, महत्त्व इस बात का नहीं वरन् उसका है कि उस परिवर्तन से सूक्ष्म प्रयासों का कितना योगदान रहा। ऋषियों का रक्त घट संचय वस्तुतः उनकी सामूहिक साधना का अलंकारिक वर्णन है।

लंका विजय के उपरान्त भी तत्त्वदर्शियों ने देखा कि वातावरण में विषाक्तता अभी भी मौजूद है और, उस घटा के फिर से बरस पड़ने की गुंजाइश है। इसका निराकरण करने के लिए महर्षि वशिष्ठ के नेतृत्व में सप्त ऋषियों के सहयोग से दस अश्वमेधी की सुनियोजित श्रृंखला चलाई गई थी। राम-लक्ष्मण इसके भी यजमान थे। उन यज्ञों की स्मृति में गंगा तट पर अभी भी दशाश्वमेध घाट बना हुआ है। सूक्ष्म वातावरण का परिशोधन कृत्य भी लंका विजय के पराक्रम का पूरक माना गया था। उसके लिए भी विपुल साधन जुटाये गये थे।

भगवान कृष्ण को भी यही करना पड़ा। महाभारत से प्रत्यक्ष दुष्टता का तो शमन हो गया था पर सूक्ष्म जगत में उसका अस्तित्व फिर भी बना रहा। आवश्यक समझा गया कि उसका भी उन्मूलन किया जाय। भगवान कृष्ण के नेतृत्व में पाण्डवों ने सुविस्तृत राजसूय यज्ञ का आयोजन किया था। लंका युद्ध, महाभारत जैसे विक्षोभ उत्पन्न करने वाले कटु कृत्यों की भी प्रतिक्रिया होती है। असंख्यों का चीत्कार अन्तरिक्ष में भरता है तो उससे अनेकों प्रकार के संकट उत्पन्न होते और विनाश के बादल गरजते हैं। इस विपत्ति की निवृत्ति के लिये इतिहास प्रसिद्ध युद्धों के उपरान्त आत्म विज्ञानियों ने शोधनात्मक उपचारों के रूप में सामूहिक धर्मानुष्ठान किये हैं और उनमें यज्ञ प्रक्रिया को प्रधानता दी है। पिछले साठ वर्षों में दो विनाशकारी विश्वयुद्ध हो चुके हैं। हंगरी, इजराइल, कोरिया, वियतनाम जैसे छुट-पुट युद्ध इस बीच कितने ही हो चुके हैं। भारत विभाजन के समय हुए नर-संहार और जापान पर गिराये अणु बम जैसे क्रूर कर्म भी इसी अवधि में होते रहे हैं। इन सबकी संयुक्त विषाक्तता अभी भी वातावरण में छाई हुई है। प्रदूषण और क्रन्दन दोनों ही युद्धों से उपजते हैं और अन्तरिक्ष विनाश की घटायें बनकर घुमड़ते हैं। अपने समय के अनेक नेक संकटों के पीछे इस विषाक्तता का बड़ा हाथ होने की बात तत्त्वदर्शी कहते हैं। उस कथन में सच्चाई भी है।

ऐसे समय में ऐतिहासिक प्रयत्नों के पुनरावर्तन की आवश्यकता अनुभव की जा रही है और उसी प्रकार के परिशोधन प्रयत्नों की योजना बन रही हो तो उसका औचित्य ही माना जायेगा। प्रत्यक्ष जगत में छाए हुए संकटों की निवारक योजना बनाने की भांति ही अन्तरिक्ष के परिशोधन पर ध्यान दिये जाने की औचित्य है। इसके लिए सूक्ष्म जगत को असाधारण रूप से प्रभावित करने वाली यज्ञ परम्परा का प्रयोग चल रहा हो तो उसे महा मनीषियों के मार्ग-दर्शन का अनुगमन ही कहा जायगा। युग निर्माण योजना के तत्त्वावधान में चल रही गायत्री यज्ञों की पुण्य प्रक्रिया को ऐसे ही सामयिक प्रयत्नों में गिना जा सकता है।

संव्याप्त विकृतियों के निराकरण का एकमात्र उपाय ‘दमन’ ही नहीं है। दूसरा उपाय शमन भी है। शमन अर्थात् समझाया जाना सावधान। दमन के लिए दण्ड विधानों का आश्रय लेना पड़ता है और शमन के लिए लोक शिक्षण का, जन-जागरण का उपाय अपनाना होता है। संसार के शक्तिशाली तन्त्र दो ही हैं एक धर्म दूसरा शासन। दोनों ही क्षेत्रों में सामयिक के लिए अपने-अपने क्षेत्रों के प्रतिभाशाली लोगों का सम्मेलन बुलाया जाता था और उसमें विचार-विनिमय के माध्यम से ऐसा निर्धारण किया जाता था जो सुधार की आवश्यकता पूरी कर सके। ऐसे आयोजनों को विशिष्ट यज्ञ कहा जाता था। इनमें धर्म क्षेत्र के आयोजनों को वाजपेय यज्ञ और शासन क्षेत्र के सम्मेलनों को राजसूय यज्ञों में अश्वमेध की प्रधानता थी। वाजपेय यज्ञों में गायत्री यज्ञों की। सामयिक समस्याओं के समाधान में इनका असाधारण योगदान रहता था। अपने गायत्री यज्ञों के साथ जुड़े रहने वाले युग निर्माण सम्मेलनों का संयुक्त धर्मानुष्ठान एक प्रकार से प्राचीन काल की वाजपेय परम्परा के अन्तर्गत ही आता है।

क्रान्तियां तोड़-फोड़ को, बदलाव परिवर्तन को कहते हैं। उसमें उखाड़-पछाड़ का ध्वंसात्मक पक्ष आगे रहता है। यह मौलिक पक्ष हुआ। आत्मिक पक्ष में सृजन को प्रधान रखना होता है ताकि ध्वंस की आवश्यकता ही न पड़े। अन्धेरे को पीटने की अपेक्षा वह अधिक बुद्धिमत्ता पूर्ण है कि प्रकाश की व्यवस्था बनाई जाय। जिस युग क्रान्ति के लिए इन दिनों जो उच्चस्तरीय प्रयास चल रहे हैं उनमें समावेश तो प्रत्यक्षतः रचनात्मक कार्यक्रमों का भी रहेगा पर मूलतः उसे वातावरण परिशोधन की सूक्ष्म प्रक्रिया ही समझा जाना चाहिए। इनमें सृजन मुख्य है ध्वंस गौण। सत्प्रवृत्तियों के अभिवर्धन का अनुपात जिस क्रम से बढ़ेगा उसी प्रकार दुष्प्रवृत्तियां घटती चली जायेंगी। दुष्प्रवृत्तियां तोड़ने पर आवश्यक नहीं कि सत्प्रवृत्तियां बढ़ ही जायें। रिक्तता भी आ सकती है। किन्तु सृजनात्मक प्रयोगों का सत्परिणाम सुनिश्चित है उससे विघातक तत्त्वों का सहज निराकरण होता चला जायगा और युग क्रान्ति का उद्देश्य सुगमता पूर्वक पूरा होता चलेगा।

गायत्री यज्ञों की श्रृंखला में युगक्रान्ति के स्थूल और सूक्ष्म स्तर के उन सभी तत्त्वों का समावेश है जो जन मानस को, व्यापक वातावरण को परिष्कृत करके उज्ज्वल भविष्य की संरचना कर सकते हैं।

गायत्री यज्ञों में इस तथ्य को सर्वाधिक महत्त्व दिया जाता है। यों देव-पूजन की परम्परा को गौण नहीं माना जाता। पूजन में सभी विधान यथावत् ही संपन्न किये जाते हैं किन्तु देवों की कृपा अनुग्रह प्राप्त करने उनकी गोदी में बैठकर वत्सलता ग्रहण करने की जो कसौटी है उसे त्यागकर कोई भी देव कृपा का लाभ प्राप्त नहीं कर सकता। राज-दरबार में गन्दे कपड़े पहन कर जाना कभी संभव नहीं हो सकता, देव सान्निध्य प्राप्त करना विकार ग्रस्त मनःस्थिति के लिए कभी भी संभव नहीं होता।

गायत्री यज्ञ में आह्वान की गई देव शक्तियों का सत्कार करने और अनुग्रह पाने के लिए देव-दक्षिणा को आवश्यक माना गया है। देव-दक्षिणा के दो पक्ष हैं। (1) प्रस्तुत जीवन क्रम में घुसी हुई अनैतिकताओं, अवांछनीयताओं में से कुछ का परित्याग (2) सत्कर्म, सद्ज्ञान और सद्भाव बढ़ाने वाली सत्प्रवृत्तियों में से कुछ का अभिवर्धन। इस प्रकार का संकल्प ही धर्मानुष्ठान की सफल पूर्णाहुति मानी जाती है और उससे सुनिश्चित रूप से देव अनुग्रह प्राप्त होता है।

प्रस्तुत गायत्री महायज्ञ में सम्मिलित होने वालों को जिन दुष्प्रवृत्तियों को छोड़ना है और जिन सत्प्रवृत्तियों को अपनाना है उनकी सामान्य जानकारी नीचे दी गई है। जो त्यागनी अपनानी हों उनका पूरा उल्लेख अपने हाथ से लिखकर किया जाय और नीचे अपना पूरा पता तथा विवरण लिखा जाय। यह दक्षिणा पूर्णाहुति के अवसर पर गायत्री माता के चरणों पर प्रस्तुत की जाय।

(1) जो दुष्प्रवृत्ति छोड़ी (2) जो सत्प्रवृत्ति अपनाई (3) देव-दक्षिणा प्रस्तुत कर्ता (4) पूरा नाम (5) पूरा पता (6) शिक्षा (7) जन्म तिथि (8) व्यवसाय (9) जाति गोत्र।

त्यागने योग्य दुष्प्रवृत्तियां

(1) चोरी, बेईमानी, छल, मुनाफाखोरी, हराम की कमाई, मुफ्तखोरी आदि अनीतियों से दूर रहना, अनीति से उपार्जित धन का उपयोग न करना (2) मांसाहार तथा मारे हुए पशुओं के चमड़े का प्रयोग बन्द करना। (3) पशुबलि, अथवा दूसरों को कष्ट पहुंचाकर अपना भला करने की प्रवृत्ति छोड़ना। (4) विवाहों में वर पक्ष द्वारा दहेज लेने तथा कन्या पक्ष द्वारा दहेज जेवर चढ़ाने का आग्रह न करना। (5) विवाहों की धूम-धाम में धन की बर्बादी न करना। (6) नशे (तम्बाकू, शराब, भांग, गांजा, अफीम आदि) का त्याग। (7) गाली-गलौज एवं कटु भाषण का त्याग। (9) अन्न की बर्बादी और जूठन छोड़ने की आदत का त्याग। (10) जाति-पांति के आधार पर ऊंच-नीच, छूत-छात न मानना (11) पर्दा प्रथा का त्याग, किसी को पर्दा करने के लिए बाध्य न करना, स्वयं पर्दा न करना। (12) महिलाओं एवं लड़कियों के साथ पुरुषों और लड़कों की तुलना में भेदभाव या पक्षपात न करना।

अपनाने योग्य सत्प्रवृत्तियां

(1) कम से कम दस मिनट नित्य नियमित गायत्री उपासना। (2) घर में अपने से बड़ों का नियमित अभिवादन करना (3) छोटों के सम्मान का ध्यान रखना, उनसे तू करके न बोलना। (4) अपने कर्तव्यों के प्रति जागरूक रहना तथा उनका पूरी शक्ति से पालन करना। (5) परिश्रमशीलता का अभ्यास बनाना, किसी काम को छोटा न समझना। (6) नियमित स्वाध्याय—जीवन को सही दिशा देने वाला सत्साहित्य कम से कम आधा घण्टा नित्य स्वयं पढ़ना या सुनना। (7) भारतीय संस्कृति के प्रतीक शिखा एवं यज्ञोपवीत का महत्त्व समझना, उन्हें निष्ठापूर्वक धारण करना, दूसरों को प्रेरणा देना। (8) सादगी का जीवन जीना, औसत भारतीय स्तर के रहन सहन के अनुरूप विचार एवं अभ्यास बनाना उसमें गौरव का अनुभव करना। (9) ज्ञान-यज्ञ सद् विचारों के प्रसार के लिए कम से कम दस पैसा धन और एक घण्टा समय प्रतिदिन बचाकर सही ढंग से खर्च करना। (10) परिवार में सामूहिक उपासना, प्रार्थना, आरती आदि का क्रम प्रारम्भ करना। (11) प्रतिवर्ष अपना जन्मदिन सामूहिक रूप से यज्ञीय वातावरण में मनाना तथा जीवन की सार्थकता के लिए व्रतशील जीवन क्रम बनाना। (12) समाज के प्रति, अपने उत्तरदायित्वों के प्रति जागरूकता, समाज में सद् प्रवृत्तियां बढ़ाने के लिए जाने वाले सामूहिक प्रयासों में उत्साह भरा योगदान देना।

दैनिक उपासना में अग्निहोत्र का समावेश

गायत्री उपासना में यज्ञ का घनिष्ठ संबंध है। शास्त्रों में कहा गया है कि गायत्री उपासक को अपनी सुविधा और स्थिति के अनुसार हवन करना चाहिए। सामान्य उपासना क्रम में तो हवन का समावेश किया ही जाना श्रेष्ठ फलदायक कहा गया है पर अनुष्ठान में तो उसकी विशेष अनिवार्यता बतायी गयी है। बड़े यज्ञों की हवन विधि बहुत विस्तृत है। उन्हें अकेले किया भी नहीं जा सकता। उनके लिए अधिक साधन और अधिक समय चाहिए। इसलिए बड़े हवन सामूहिक रूप से ही किये जा सकते हैं। ऐसे बड़े यज्ञों की हवन विधि अलग पुस्तक में प्रकाशित की गयी है। पर जिन्हें नित्य हवन करना हो, या जिनके पास बहुत ही कम समय हो अथवा अनुष्ठानादि की पूर्णाहुति के लिए अलग से, एकाकी ही हवन करना हो उनके लिए संक्षिप्त हवन विधि नीचे दी जा रही है। यह विधि रविवार, गुरुवार अथवा किन्हीं विशेष पर्वोत्सवों पर कम से कम 5 व्यक्ति भी मिलकर सामूहिक रूप से सम्पन्न कर सकते हैं जिन्हें व्यक्तिगत या पति-पत्नी मिलकर ही हवन करना हो उन्हें उपासना के बाद अग्नि स्थापन, प्रदीपन समिधादान जल प्रसेचन तथा आज्याहुति करे ही गायत्री मंत्र के साथ 24 आहुतियों का हवन कर लेना चाहिए। हवन के तदनन्तर स्विष्ट कृत होम, पूर्णाहुति, वसोधरा, आरती, घृत अवघ्राण तथा भस्म धारण के बाद शान्ति पाठ कर लेना पर्याप्त है। यह मंत्र इसी हवन विधि में दिये गये हैं वे अलग से नोट किये जा सकते, एक दिन के अभ्यास से यह मंत्र कंठस्थ भी किये जा सकते हैं।

सामूहिक हवन के लिए सभी आगन्तुक परिजनों को स्नान आदि से शुद्ध होकर वेदी के तीन और तीन-तीन की संख्या में पालथी मारकर बैठना चाहिए। पूर्ण वेदी पर मंगल कलश, दीप, अक्षत, नैवेद्य, पुष्प आदि रखे जाते हैं। पूजक वेदी के सम्मुख घृत आहुति के लिये यजमान बैठते हैं शेष सभी के सम्मुख तश्तरियों में हवन-सामग्री घृत दुग्ध मिली हुई रहती है। पूजन पवित्रीकरण से प्रारम्भ करें। मंत्र सब लोग सस्वर साथ-साथ बोलें आगे-पीछे नहीं। यज्ञ में अनुशासन पूरी तरह रखा जाता है।

(1) पवित्रीकरण

इस मन्त्र से हाथ में जल लेकर मस्तक तथा सिर पर छिड़कें।

ॐ अपवित्रः पवित्रो वा सर्वावस्थां गतोऽपिवा ।

यः स्मरेत्पुण्डरीकाक्षं स बाह्याभ्यन्तरः शुचिः ।।

(2) आचमनम्

निम्नलिखित मन्त्रों से तीन बार आचमन करें।

ॐ अमृतोपस्तरणमसि स्वाहा ।।1।।

ॐ अमृतापिधानमसि स्वाहा ।।2।।

ॐ सत्यं यशः श्रीर्मयि श्रीः श्रयतां स्वाहा ।।3।।

(3) शिखा वन्धनम्

निम्न मन्त्र पढ़कर शिखा में गांठ लगावें।

चिद्रूपिणी महामाये दिव्य तेजः समन्विते ।

तिष्ठ देवि शिखामध्ये तेजोवृद्धिं कुरुष्व मे ।।

(4) प्राणायाम मन्त्र

निम्न मन्त्र पढ़कर कम से कम एक बार प्राणायाम करें।

ॐ भूः ॐ भुवः ॐ स्वः ॐ महः ॐ जनः ॐ तपः ॐ सत्यम् । ॐ भूर्भुवः स्वः तत्सवितुर्वरेण्यं भर्गो देवस्य धीमहि धियो यो नः प्रचोदयात् । ॐ आपोज्योतीरसोऽमृतं ब्रह्म भूर्भुवः स्वः ॐ ।

(5) न्यास

तत्पश्चात् बायें हाथ की हथेली में थोड़ा-सा जल लेकर दाहिने हाथ की अंगुलियों से निम्न मन्त्रों द्वारा शरीर के अलग-अलग अंगों का स्पर्श कीजिये और साथ ही यह भावना कीजिए कि मेरे ये सब अंग-प्रत्यंग शक्तिशाली, पवित्र और महातेजवान हो रहे हैं।

ॐ वाङ्मे आस्येस्तु । (मुख को)

ॐ नसोर्मेप्राणोऽस्तु । (नासिका के दोनों छिद्रों को)

ॐ अक्ष्णोर्मे चक्षुरस्तु । (दोनों नेत्रों को)

ॐ कर्णयोर्मे श्रोत्रमस्तु । (दोनों कानों को)

ॐ बाहुवोर्मे बलमस्तु । (दोनों बांहों को)

ॐ ऊर्वोर्मेओजोस्तु । (दोनों जंघाओं को)

ॐ अरिष्टानिमेऽङ्गानि तनूस्तुन्वा मे सह सन्तु ।

शरीर पर जल छिड़कें

(6) पृथ्वी पूजनम्

निम्न मन्त्र पढ़कर पृथ्वी पर छिड़कें।

ॐ पृथ्वि ! त्वया धृता लोका देवित्वं विष्णुना धृता । त्वं च धारय मां देवि पवित्रं कुरु चासनम् ।

(7) कलश पूजनम्

निम्न मन्त्र पढ़ते हुए रोली, अक्षत, चन्दन, पुष्प, धूप, नैवेद्य आदि से कलश-पूजन करना चाहिए।

कलशस्य मुखे विष्णुः कंठे रुद्र समाश्रितः ।

मूले तत्र स्थितो ब्रह्मा मध्ये मातृगणाः स्मृताः ।।1।।

कुक्षौ तु सागराः सर्वे सप्तद्वीपाः वसुन्धरा ।

ऋग्वेदो यजुर्वेदो सामवेदो ह्यथर्वणः ।।2।।

अंगैश्च संहिताः सर्वे कलशन्तु समाश्रिताः ।

अत्र गायत्री सावित्री शान्ति पुष्टिकरी सदा ।।3।।

डडडडडडडडडडडडडडडडड प्राणाः प्रतिष्ठिताः ।

शिव स्वयं त्वमेवासि विष्णुस्त्वं च प्रजापतिः ।।4।।

आदित्याः वसवो रुद्राः विश्वेदेवाः सपैतृकाः ।

त्वयि तिष्ठन्ति सर्वेऽपि यतः कामफलप्रदाः ।।5।।

त्वत्प्रसादादिमं यज्ञं कर्तुमीहे जलोद्भवः ।

सान्निध्यं कुरु में देव प्रसन्नो भव सर्वदा ।।6।।

(8) देवपूजनम्

गुरुर्ब्रह्मा गुरुर्विष्णुः गुरुरेव महेश्वरः ।

गुरुःसाक्षत् परब्रह्म तस्मै श्रीगुरवे नमः ।।1।।

अखंडमंडलाकारं व्याप्तं येन चराचरम् ।

तत्पदं दर्शितं येन तस्मै श्रीगुरवे नमः ।।2।।

आयातु वरदे देवि अक्षर ब्रह्मवादिनी ।

गायत्रिच्छन्दसां माता ब्रह्मयोनिर्नमोस्तु ते ।।3।।

अभीप्सितार्थसिद्ध्यर्थ पूजितो यः सुरासुरैः ।

सर्वविघ्नहरस्तस्मै गणाधिपतये नमः ।।4।।

सर्वमंगलमांगल्ये शिवे सर्वार्थसाधिके ।

शरण्ये त्र्यम्बके गौरि नारायणि नमोस्तु ते ।।5।।

शुक्लाम्बरधर देवं शशिवर्णं चतुर्भुजम् ।

प्रसन्नवदनं ध्यायेत्सर्वविघ्नोपशान्तये ।।6।।

सर्वदा सर्वकार्येषु नास्ति तेषाममंगलम् ।

येषां हृदिस्थो भगवान्मंगलायतनो हरिः ।।7।।

विनायकं गुरुं भानुं ब्रह्माविष्णुमहेश्वरान् ।

सरस्वतीं प्रणम्यादौ शान्तिकार्यार्थसिद्धये ।।8।।

मङ्गलं भगवान् विष्णु मङ्गलं गरुड़ध्वजः ।

मंङ्गलं पुण्डरीकाक्षः मंङ्गलायतनो हरिः ।।9।।

त्वं वै चतुर्मुखो ब्रह्मा सत्यलोक पितामहः ।

आगच्छ मण्डले चास्मिन् मम सर्वार्थसिद्धये ।।10।।

शान्ताकारं भुजगशयनं पद्मनाभं सुरेशम् ।

विश्वाधारं गगनसदृशं मेघवर्णं शुभांगम् ।।

लक्ष्मीकान्तं कमलनयनं योगाभिर्ध्यानगभ्यम् ।

वन्दे विष्णुं भवभयहरं सर्वलोकैकनाथम् ।।11।।

वन्दे देवमुमापतिं सुरगुरुं वन्दे जगत्कारणम् ।

वन्दे पन्नगभूषणं मृगधरं वन्दे पशूनाम्पतिम् ।।

वन्दे सूर्यशशाङ्कवह्निनयनं वन्दे मुकुन्द प्रियम् ।

वन्दे भक्त जनाश्रयं च वरदं वन्दे शिवशंकरम् ।।12।।

ॐ त्र्यम्बकं यजामहे सुगन्धिम्पुष्टिवर्धनम् ।

उर्वारुकमिव बन्धनान्मृत्योर्मुक्षीय माऽमृतात् ।।13।।

दुर्गे स्मृता हरसि भीतिमशेष जन्तोः,

स्वस्थैः स्मृता मतिमतीव शुभां ददासि ।

दारिद्र्य दुःखभयहारिणि का त्वदन्या,

सर्वोपकारकरणाय सदार्द्रचित्ता ।।14।।

शुक्लां ब्रह्मविचारसारपरमामाद्यां जगद्व्यापिनीं ।

वीणापुस्तकधारिणीमभयदां जाढ्यान्धकारापहाम् ।।

हस्ते स्फाटिक मालिकां विदधतीं पद्मासने सस्थिताम् ।

वन्दे तां परमेश्वरीं भगवतीं बुद्धि प्रदां शारदाम् ।।15।।

आर्द्रां पुष्करिणीं पुष्टिं सुवर्णां हेममालिनीम् ।

सूर्यां हिरण्यमयीं लक्ष्मीं जातवेदो म आवहे ।।16।।

कालिकां तु कलातीतां कल्याणहृदयां शिवाम् ।

कल्याणीजननीं नित्यं कल्याणीं पूजयाम्यहम् ।।17।।

विष्णुपादाब्जसम्भूते गंगे त्रिपथगामिनी ।

धर्मद्रवेति विख्याते पापं मे हर जाह्नवि ।।18।।

पुष्कराद्यानि तीर्थानि गंगाद्याः सरितस्तथा ।

आगच्छन्तु पवित्राणि पूजाकाले सदा मम ।।19।।

ब्रह्मामुरारिस्त्रिपुरान्तकारी भुानुःशशी भूमिसुतो बुधश्च ।

गुरुश्चशुक्रःशनिराहुकेतवःसर्वेग्रहाः शांतिकरा भवन्तु ।।20।।

गौरी पद्मा शच्री मेधा सावित्री विजया जया ।

देवसेना स्वधा स्वाहा मातरो लोकमातरः ।।21।।

हृष्टिः पुष्टिस्तथा तुष्टिरात्मनः कुल देवता ।

गणेशेनाधिकां ह्येता बृद्धौ पूज्याश्च षोडशः ।।22।।

कीर्तिर्लक्ष्मीधृतिर्मेधा सिद्धिः प्रज्ञा सरस्वती ।

मांगल्येषु प्रपूज्याश्च सप्तैता दिव्यमातरः ।।23।।

नागपृष्ठसमारूढ़ं शूलहस्तं महाबलम् ।

पातालनायकं देवं वासुदेवं नमाम्यहम् ।।24।।

क्षेत्रपालान्नमस्यामि सर्वानिष्टनिवारकान् ।

अस्य यागस्य सिद्ध्यर्थ पूजयाराधितान् मया ।।26।।

ॐ सिद्धि बुद्धि सहित श्रीमन्महागणाधिपतये नमः ।

ॐ लक्ष्मीनारायणाभ्याम् नमः ।

ॐ उमामहेश्वराभ्याम् नमः ।

ॐ वाणीहिरण्यगर्भाभ्याम् नमः ।

ॐ श्चीपुरन्दराभ्याम् नमः ।

ॐ मातृ पितृचरण कमलेभ्यो नमः ।

ॐ कुलदेवताभ्यो नमः ।

ॐ इष्टदेवताभ्यो नमः ।

ॐ ग्रामदेवताभ्यो नमः ।

ॐ स्थानदेवताभ्यो नमः ।

ॐ वास्तुदेवताभ्यो नमः ।

ॐ सर्वेभ्यो देवेभ्यो नमः ।

ॐ सर्वेभ्यो ब्राह्मणेभ्यो नमः ।

ॐ सर्वेभ्यो तीर्थेभ्यो नमः ।

ॐ एतत्कर्म प्रधान श्री गायत्री देव्य नमः ।।

ॐ पुण्यं पुण्याहं दीर्घ मायुरस्तु ।

(9) षोडशोपचार पूजन

ॐ सर्वेभ्यो देवेभ्यो नमः । आवाहयामि स्थापयामि ।।1।।

आसन समर्पयामि ।।2।।

पाद्यं समर्पयामि ।।3।।

अर्ध्य समर्पयामि ।।4।।

आचमनम् समर्पयामि ।।5।।

स्नानम् समर्पयामि ।।6।।

वस्त्रम् समर्पयामि ।।7।।

यज्ञोपवीतम् समर्पयामि ।।8।।

गन्धम् समर्पयामि ।।9।।

पुष्पाणि समर्पयामि ।।10।।

धूपम् समर्पयामि ।।11।।

दीपम् समर्पयामि ।।12।।

नैवेद्यं समर्पयामि ।।13।।

अक्षतान् समर्पयामि ।।14।।

ताम्बूलपुङ्गीफलानि समर्पयामि ।।15।।

दक्षिणा समर्पयामि ।।16।।

सर्वाभावे अक्षतान् समर्पयामि ।।17।।

ततो नमस्कारम् करोमि ।

नमः सर्वहितार्थाय जगदाधार हेतवे ।

साष्टाङ्गोयं प्रणामस्ते प्रयत्नेन मया कृतः ।

नामोस्त्वनन्ताय सहस्रमूर्तये सहस्रपादाक्षिशिरोरुबाहवे ।

सहस्र नाम्ने पुरुषाय शाश्वते सहस्र कोटियुगधारिणे नमः

चन्दन लगाने का मन्त्र—

चन्दनस्य महत्पुण्यं पवित्रं पापनाशनम् ।

आपदां हरते नित्यं लक्ष्मीस्तिष्ठति सर्वदा ।।

(10) स्वस्तिवाचनम्

हाथ में जल, पुष्प, अक्षत लेकर स्वस्तिवाचन बोला जाय। यह शुभ कार्यों की सफलता, शान्ति, सार्थकता एवं मंगलमय कार्यों के समय कल्याणकारक मन्त्र है।

ॐ गणानां त्वा गणपति हवामहे प्रियाणां त्वा प्रियपति हवामहे निधीनां त्वा निधिपति हवामहे वसोमम आहमजानि गर्भधमात्वमजासि गर्भधम् ।।1।।

ॐ स्वस्तिनः इन्द्रो वृद्धश्रवाः स्वस्तिनः पूषा विश्वेदेवाः स्वस्तिनस्तार्क्ष्योऽरिष्टनेमिः स्वस्तिनो वृहस्पतिर्दधातु ।।2।।

ॐ पयः पृथिव्यां पयऽओषधीषु पयोदिव्यन्तरिक्षेपयोधाः पयस्वतीः प्रदिशः सन्तु मह्यम् ।।3।।

ॐ विष्णोः रराट्मसिविष्णोः श्नप्त्रेस्थोः विष्णोः स्यूरसि विष्णोर्ध्रुवोऽसि वैष्णवमसि वैष्णवे त्वा ।।4।।

अग्निर्देवता वातो देवता सूर्यो देवता चन्द्रमा देवता वसवो देवता रुद्रा देवता आदित्या देवता, मरुतो देवता, विश्वेदेवा देवता वृहस्पतिर्देवतेन्द्रो देवता वरुणो देवता ।।5।।

ॐ द्यौः शान्तिरन्तरिक्ष शान्तिः पृथिवि शान्तिरापः शान्तिरोषधयः शान्तिः वनस्पतयः शान्तिर्विश्वेदेवा शान्तिः ब्रह्म शान्तिः सर्व शान्तिः शान्तिरेव शान्तिः सामा शान्तिरे ध ।।6।।

ॐ विश्वानिदेव सवितुर्दुरितानि परासुव । यद्भद्रम् तन्नऽआ सुव ।।7।।

ॐ शान्तिः ! शान्तिः !! शान्ति !!!

(11) रक्षाविधानम्

आत्मरक्षा और यज्ञ कार्य की रक्षा के लिए रक्षा-विधान किया जाता है। यज्ञ कार्य में आसुरी शक्तियां बहुत विघ्न फैलाती रहती है। पूर्वकाल में भी राक्षस लोग यज्ञ-विध्वंस के लिए प्रयत्न करते थे। शुभ कार्यों में बहुधा कोई न कोई विघ्न आते रहते हैं। उनसे रक्षा करने के लिए रक्षा-विधान किया जाता है। जल, सरसों या चावलों को निम्न मन्त्रों से दशों दिशाओं में फेंके।

ॐ पूर्वे रक्षतु बाराहः आग्नेयां गरुड़ध्वजः ।

दक्षिणे पद्मनाभस्तु नैऋत्यां मधुसूदनः ।।1।।

पश्चिमे चैव गोविन्दो वायव्यां तु जनार्दनः ।

उत्तरे श्रीपति रक्षेदैशान्यां हि महेश्वरः ।।2।।

ऊर्ध्वं रक्षतु धाता वो ह्यधोऽनन्तश्च रक्षतु ।

अनुक्तमपि यत् स्थानं रक्षत्वीशो ममाद्रिधृक् ।।3।।

अपसर्पन्तु ये भूताः ये भूताः भुवि संस्थिताः ।

ये भुताः विघ्न कर्तारस्ते गच्छन्तु शिवाज्ञया ।।4।।

अपक्रामंतु भूतानि पिशाचाः सर्वतोदिंशम् ।

सर्वेषामविरोधेन यज्ञकर्म समारभे ।।5।।

(12) अग्निस्थापनम्

तत्पश्चात् किसी पात्र या चमचे में अग्नि रखकर या कपूर जलाकर नीचे लिखे हुए मन्त्र का उच्चारण करते हुए श्रद्धा और भक्ति के साथ हवन कुण्ड में अग्नि स्थापित करें।

ॐ भूर्भुवः स्वद्यौरिव भूम्ना पृथिवीवरिम्णा । तस्यास्ते पृथिवि देवयजनि पृष्ठेऽग्निमन्नादमन्नाद्यायादधे । अग्नि दूतं पुरादधे हव्यावाहमुप व्रुवे । देवांऽआसादयादिह । ॐ अग्नये नमः । अग्निं आवाहयामि स्थापयामि इहागच्छ इहतिष्ठ । इतयावाह्य पंचोपचारैः पूजयेत् ।

(13) गायत्री स्तवन

यन्मंडलं दीप्तिकरं विशालम्,

रत्नप्रभं तीव्रमनादिरूपम् ।

दारिद्र्य दुःखक्षय कारणं च,

पुनातु मां तत्सवितुर्वरेण्यम् ।।1।।

मन्मंडल देवगणैः सुपूजितम्,

विप्रैऽस्तुतं मानवमुक्तिकोविदम् ।

तं देवदेवं प्रणमामि भर्ग,

पुनातु मां तत्सवितुर्वरेण्यम् ।।2।।

मन्मंडलं ज्ञान घनत्व गम्यं,

त्रैलोक्य पूज्यं त्रिगुणात्मरूपम् ।

समस्त तेजोमय दिव्य रूपं,

पुनातु मां तत्सवितुर्वरेण्यम् ।।3।।

यन्मंडलं गूढ़यति प्रबोधम्,

धर्मस्य वृद्धिं कुरुते जनानाम् ।

तत् सर्व पापक्षय कारणं च,

पुनातु मां तत्सवितुर्वरेण्यम् ।।4।।

यन्मंडलं व्याधि विनाशदक्षम्,

यदृग यजुःसामसु सम्प्रगीतम् ।

प्रकाशितं ये न च भूर्भुवः स्वः,

पुनातु मां तत्सवितुर्वरेण्यम् ।।5।।

यन्मंडल वेदविदो वदन्ति,

गायन्ति यच्चारण सिद्धसङ्घाः ।

यद्योगिनी योगजुषां च सङ्घाः,

पुनातु मां तत्सवितुर्वरेण्यम् ।।6।।

यन्मंडलं सर्व जनेषु पूजितं,

ज्योतिश्च कुर्याहिदह मर्त्यलोके ।

यत्काल कालादिमनादि रूपम्,

पुनातु मां तत्सवितुर्वरेण्यम् ।।7।।

यन्मंडलं विष्णु चतुर्मुखास्यं,

यदक्षरं पाप हरं जनानाम्

यत्काल कल्पक्षय कारणं च,

पुनातु मां तत्सवितुर्वरेण्यम् ।।8।।

यन्मंडलं विश्व सृजा प्रसिद्ध,

उत्पत्तिरक्षा प्रलय प्रगल्भम् ।

यस्मिन जगत् संहरतेऽखिल च,

पुनातु मां तत्सवितुर्वरेण्यम् ।।9।।

यन्मंडल सर्व गतस्य विष्णोः,

आत्मा पर धाम विशुद्ध तत्त्वम् ।

सूक्ष्मातिगैर्योगपथानुगम्यं

पुनातु मां तत्सवितुर्वरेण्यम् ।।10।।

यन्मंडलं ब्रह्मविदो वदन्ति,

गायन्ति यच्चारण सिद्धसङ्घाः ।

यन्मंडलं वेदविदः स्मरन्तिः,

पुनातु मां तत्सवितुर्वरेण्यम् ।।11।।

यन्मंडलं वेद विदोपगीत,

यद्योगिनां योगपथानुगम्यम् ।

तत्सर्ववेदं प्रणमामि दिव्यं,

पुनातु मां तत्सवितुर्वरेण्यम् ।।12।।

(14) अग्नि प्रदीपनम्

तत्पश्चात् अग्नि पर छोटे-छोटे काष्ठ और कपूर रखकर निम्न मन्त्र पढ़कर व्यंजन (पंख) से अग्नि को प्रदीप्त करें।

ॐ उद् बुध्यस्वाग्ने प्रति जागृहि त्वमिष्ठा पूर्ते स सृजेथामयं च अमिन्स्तधस्थे अध्युत्तरस्मिन् विश्वेदेवा यज्ञमानश्च सीदत ।

(15) समिधाधान्म्

तत्पश्चात् निम्न चार मन्त्रों से आठ-आठ अंगुल की पलाशादि की चार समिधायें प्रत्येक मन्त्र के उच्चारण के बाद क्रम से घी में डुबोकर अग्नि में डालें—

(1) ॐ अयन्त इध्म आत्मा जातवेदस्तेने ध्यस्व वर्धस्व । चेद् वर्धंय चास्मान् प्रजया पशुभिर्ब्रह्मवर्चसे नान्नाद्येन न समाधेय, स्वाहा । इदमग्नये जातवेदसे इदं न मम ।

(2) ॐ समिधाग्निं दुवस्यत घृतैर्बोधयता तिथिम् अस्मिन हव्या जुहोतन स्वाहा । इदमग्नये इदं न मम ।

(3) ॐ सुसमिद्धाय शोचिषे घृतं तीव्रं जुहोतन । अग्नये जातवेदसे स्वाहा । इदमग्नये जातवेदसे इदं न मम ।

(4) ॐ तं त्वा समिद्भिरंगिरो धृतेन वर्धंयामसि बृहच्छोसा यविष्ठ्य स्वाहा । इदमग्नये अङ्गिरसे इदं न मम् ।

(16) जल प्रसेचनम्

तत्पश्चात् अञ्जली (आचमनी) में जल लेकर कुण्ड (वेदी) के पूर्व आदि दिशाओं में चारों ओर छिड़कें। इसके मन्त्र ये हैं—

ॐ आदित्येऽनुमन्यस्व ।। इति पूर्वे

ॐ अनमतेऽनुमन्यस्व ।। इति पश्चिमे

ॐ सरस्वत्यत्यनुमन्यस्व ।। इति उत्तरे

ॐ देवसविता प्रसुवः यज्ञ प्रसुवं यज्ञपतिम् भगाय दिव्यौ । गन्धर्वः केतपू केत नः पुनातुः वाचस्पतिर्वाचं नः स्वदतु ।

इस मन्त्र से यज्ञ कुण्ड (वेदी) के चारों ओर जल छिड़कावें ।

(17) आज्याहुति होमः

बड़े हवनों में सभी आवाहित एवं प्रतिष्ठापित देवताओं के लिए आहुतियां दी जाती हैं। छोटे हवनों में सात आहुतियां केवल घृत की देते हैं और स्रुवा से बचा हुआ घृत ‘इदम् न मम’ उच्चारण के साथ प्रणीता में हर आहुति के बाद टपकाते जाते हैं। यही टपकाया हुआ घृत अन्त में अवघ्राण के काम आता है।

(1) ॐ प्रजापतये स्वाहा । इदं प्रजापतये इदं न मम ।

(2) ॐ इन्द्राय स्वाहा । इदमिन्द्राय इदं न मम ।

(3) ॐ अग्नये स्वाहा । इदमग्नये इदं न मम ।

(4) ॐ सोमाय स्वाहा । इदं सोमाय इद न मम ।

(5) ॐ भूः स्वाहा । इदमग्नये इदं न मम ।

(6) ॐ भुव स्वाहा । इदं सूर्याय इदं न मम ।

(7) ॐ स्वः स्वाहा । इदं सूर्याय इदं न मम ।

इसके पश्चात् गायत्री मन्त्र से जितनी आहुतियां देनी हों, सो देनी चाहिए। मन्त्र—

ॐ भूर्भुवः स्वः तत्सवितुर्वरेण्यं भर्गो देवस्य धीमहि धियो यो नः प्रचोदयात् ।

इदं गायत्र्यै इदं न मम ।

(18) स्विष्टकृत होमः

प्रत्येक कर्म ठीक-ठीक रीति से ही करना चाहिए तभी फलदायक होता है। पर मनुष्य से त्रुटि व अशुद्धि हो जाना स्वाभाविक है। अतः यह आहुति उस त्रुटि व अशुद्धि की पूर्ति के प्रायश्चित रूप में है। निर्धारित संख्या में गायत्री मन्त्र से आहुतियां देने के पश्चात् मिष्ठान्न, खीर, हलुआदि से आहूति देनी चाहिए—

ॐ यदस्य कर्मणोत्यरीरिचं यद्वान्यूनमिहाकरं । अग्निष्टत् स्विष्कृद्विटद्यात्सर्वं स्विष्टं सुहुतं करोतु मे अग्नये स्विष्टकृते सुहुतहुते सर्वप्रायश्चित्ताहुतीनां कामानां समर्धयित्रे सर्वान्नः कामान् समर्धय स्वाहा । इदमग्नये स्विष्टकृते इदन्न मम ।।

(19) पूर्णाहुति

स्रुचि में सुपारी या नारियल घृत समेत रखकर पूर्णाहुति दें।

ॐ पूर्णमदः पूर्णमिदं पूर्णात् पूर्णसदच्यते ।

पूर्णस्य पूर्णमादाय पूर्णमेवावशिष्यते ।।1।।

ॐ पूर्णा दर्वि परापत सुपूर्णा पुनरापत ।

वस्नेव विक्रीणा वहाऽइषमूर्ज शतक्रतो स्वाहा ।।3।।

ॐ सर्वं वै पूर्ण स्वाहा ।

वसोधारा—

ॐ वसो पवित्रमसि शतधारं वसोः पवित्रमसि सहस्र धारम् । देवस्त्वा सविता पुनातु वसोः पवित्रेण शतधारेण सुप्वा कामधुक्षः स्वाहा ।

(20) आरती

तत्पश्चात् निम्न मन्त्रों को पढ़ते हुए आरती उतारें—

ॐ यं ब्रह्म वेदान्तविदो वदन्ति,

परमं प्रधानं पुरुषस्तथान्ये ।

विश्वोद्गते कारणमीश्वरं वा,

तस्मै नमो विघ्नविनाशनाय ।।

ॐ यं ब्रह्मा वरुणेन्द्ररुद्रमरुतः स्तुवन्ति दिव्यैः स्तवैः ।

वेदैः साङ्गपदकमोपनिषदेर्गायन्ति यं सामगाः ।

ध्यानावस्थित तद्गतेन मनसा पश्यन्ति यं योगिनो ।

यस्यान्तं न विदुः सुरासुरगणाः देवाय तस्मै नमः ।।

(21) घृत अवघाण

प्रणीता में ‘इदं न मम’ के साथ टपकाकर घृत को हथेलियों में लगाकर अग्नि में सेंकें और उसे सूंघें तथा मुख, नेत्र, कर्ण आदि पर लगावें। मन्त्र—

ॐ तनूपाअग्नेऽसि तन्व मे पाहि ।

ॐ आयुर्दाअग्नेऽस्यायुर्मे देहि ।

ॐ  वर्चोदाअग्नेसि वर्चो में देहि ।

ॐ अग्ने यन्ने तन्वाऽऊनन्तन्म आपृण ।

ॐ मेधां मे देव सविता आदधातु ।

ॐ मेधां मे देवी सरस्वती आदधातु ।

ॐ मेधां अश्विनौ देवां वाधतां पुष्कर स्रजौ ।

गायत्री मन्त्र बोलते हुए घृत मुखमण्डल पर लगाना और सूंघना चाहिए।

(22) भस्म धारण

स्रुवा से यज्ञ भस्म लेकर अनामिका उंगली से निम्न मन्त्रों द्वारा ललाट, ग्रीवा, दक्षिण बाहुमूल तथा हृदय पर लगावें।

ॐ त्र्यायुषं जमदग्नेरिति ललाटे ।

ॐ कश्चपस्य त्रायुषमिति ग्रीवायाम् ।

ॐ यद्देवेषु त्र्यायुषमिति दक्षिण बाहुमूले ।

ॐ तन्नो अस्तु त्र्यायुषमिति हृदि ।

(23) क्षमा प्रार्थना

आवाहनं न जानामि नैव जानामि पूजनम् ।

विसर्जनं न जानामि क्षमस्व परमेश्वर ।।1।।

मन्त्रहीनं क्रियाहीनं भक्तिहीनं सुरेश्वर ।

यत्पूजितं मया देव परिपूर्णं तदस्तु मे ।।2।।

यदक्षरं पदभ्रष्टं मात्राहीनं च यद्भवेत् ।

तत्सर्वं क्षम्यतां देव प्रसीद परमेश्वर ।।3।।

यस्य स्मृया च नामोक्त्या तपोयज्ञक्रियादिषु ।

न्यूनं सम्पूर्णतां याति सद्यो वन्दे तमच्युतम् ।।4।।

प्रमादात्कुर्वता कर्म प्रच्यवेताध्वरेषु यत् ।

स्मरणादेव तद्विष्णोः सम्पूर्णः स्यादितिश्रुतिः ।।5।।

(24) साष्टांग नमस्कार

तत्पश्चात् यज्ञ भगवान के प्रति घुटनों के बल झुककर साष्टांग प्रणाम करें तथा निम्न मन्त्र बोलें—

नमोऽस्त्वनन्ताय सहस्रमूर्तये सहस्रपादाक्षिशिरोरुबाहवे ।

सहस्रनाम्ने पुरुषाय शाश्वते सहस्रकोटियुगधारिणे नमः ।।

नमो ब्रह्मण्यदेवाय गोब्राह्मणहिताय च ।

जगद्धिताय कृष्णाय गोविन्दाय नमोनमः ।।

वसुदेवसुतं देवं कंसचाणूरमर्द नम् ।

देवकी परमानन्दम् कृष्णं वन्दे जगद्गुरुम् ।।

(25) शुभ कामना

तत्पश्चात् समस्त प्राणियों के कल्याणार्थ यज्ञ भगवान् से हाथ जोड़कर शुभ-कामना करें—

स्वस्ति प्रजाभ्यः परिपालयन्तां न्यायेन मार्गेण महीं महीशा ।

गोब्राह्मणेभ्यो शुभमस्तु नित्यं, लोकाः समस्ताः सुखिनो भवन्तु ।।1।।

सर्वे भवन्तु सुखिनः सर्वे सन्तु निरामयाः ।

सर्वे भद्राणि पश्यन्तु मा कश्चिद् दुःखमाप्नुयात् ।।2।।

अपुत्राः पुत्रिणः सन्तु पुत्रिणः सन्तु पौत्रिणः ।

निर्धनाः सधनाः सन्तु जीवन्तु शरदां शतम् ।।3।।

श्रद्धां मेधां यशः प्रज्ञां विद्यां पुष्टिं श्रियम् बलम् ।

तेजआयुष्यमारोग्यं देहि मे हव्यवाहन ।।4।।

(26) अभिषिचनम्

अभिषेक के समय सपरिवार यजमान के ऊपर आचार्य निम्न मन्त्र से, रुद्र कलश के जल से, पञ्च पल्लव तथा पुष्प द्वारा अभिषेक (जल सिंचन) करें—छिड़कें—

ॐ द्यौः शान्तिरन्तरिक्ष शांतिः पृथिवी शांतिरापः शांतिरौषधयः शांतिः वनस्पतयः शांतिर्विश्वेदेवाः शांतिर्ब्रह्म शान्तिः सर्व शान्तिः शान्तरेव शान्तिः सामा शान्तिरेधि ।।

ॐ शांतिः । शांतिः । शांतिः ।। सर्वारिष्टा सुशांतिर्भवत् ।।

(27) ।। आरती गायत्री जी की ।।

जयति जय गायत्री माता । जयति जय गायत्री माता ।।

आदि शक्ति तुम अलख निरंजन जग-पालन कर्त्री ।

दुःख शोक, भय, क्लेश, कलह, दारिद्रय दैनय हर्त्री ।।

ब्रह्मरूपिणी, प्रणति पालिनी, जगद्धातृ अम्बे ।

भवभय हारी, जनहितकारी, सुखदा जगदम्बे ।।

भवहारिणी, भव तारिणि अनघे, अज आनन्द राशी ।

अविकारी, अघहारी, अविचलित, अमले अविनाशी ।।

कामधेनु सत चित्त अनन्दा जय गंगा गीता ।

सविता की शाश्वती शक्ति तुम सावित्री सीता ।

ऋगु, यजु, साम अथर्व प्रणविनी प्रणव महामहिमे ।

कुण्डलिनी सहस्रार सुषुम्ना शोभा गुण गरिमे ।।

स्वाहा, सुधा, शची ब्रह्माणी राधा, रुद्राणी ।

जय सतरूपा वाणी विद्या कमला कल्याणी ।।

जननी हम हैं दीन—हीन दुःख दारिद के घेरे ।

यद्यपि कुटिल कपटी कपूत तऊ बालक हैं तेरे ।।

स्नेहसनी करुणामयि माता चरण-शरण दीजै ।

विलख रहे हैं हम शिशु सुत तेरे दया दृष्टि कीजै ।

काम, क्रोध, मद, लोभ, दम्भ, दुर्भाव, द्वेष हरिये ।

शुद्ध-बुद्धि, निष्पाप हृदय, मन को पवित्र करिये ।।

तुम समर्थ सब भांति तारिणी तुष्टि, पुष्टि माता ।

सत मारग पर हमें चलाओ, जो है सुख दाता ।।

जयति जय गायत्री माता । जयति जय गायत्री माता ।।

(28) यज्ञ की महिमा

यज्ञ रूप प्रभो हमारे भाव उज्ज्वल कीजिये ।

छोड़ देवें छल कपट को, मानसिक बल दीजिये ।।

वेद की बोलें ऋचाएं, सत्य को धारण करें ।

हर्ष में हों मग्न सारे, शोक सागर से तरें ।।

अश्वमेधादिक रचाएं, यज्ञ पर उपकार को ।

धर्म मर्यादा चलाकर, लाभ दें संसार को ।।

नित्य श्रद्धा-भक्ति से यज्ञादि हम करते रहें ।

कामना मिट जायं मन से, पाप अत्याचार की ।

भावनाएं पूर्ण होवें, यज्ञ से नर-नारि की ।।

लाभकारी को हवन, हर जीवधारी के लिए ।

वायु जल सर्वत्र हो, शुभ गन्ध को धारण किए ।।

स्वार्थ भाव मिटे हमारा, प्रेम पथ विस्तार हो ।

‘इदं न मम’ का सार्थक प्रत्येक में व्यवहार हो ।।

हाथ जोड़ झुकाये मस्तक वन्दना हम कर रहे ।

नाथ करुणारूप करुणा आपकी सब पर रहे ।।

(29) अर्घ्य दान

पुरश्चरण से बचे हुए जल से सूर्य के सामने अर्घ्य देना चाहिए नीचे लिखे मन्त्र से सूर्य को अर्घ्य दें।

सूर्यं देव सहस्रांशो तेजो राशे जगत्पते ।

अनुकम्पाय मां भक्त्या गृहणार्घ्यं दिवाकर ।।

(30) प्रदक्षिणा

यज्ञ के अन्त में सब लोग खड़े होकर बांये से दांये हाथ की ओर यज्ञ की चार परिक्रमा करें—

यानि कानि च पापानि ज्ञाताज्ञातकृतानि च ।

तानिणि सर्वाणि नश्यन्तु प्रदक्षिणायां पदे-पदे ।।

(31) विसर्जनम्

गच्छत्वं भगवनग्ने सर्वस्थाने कुण्ड मध्यतः ।

हुतमादाय देवेभ्यः शीघ्रं देहि प्रसीद मे ।।1।।

गच्छ गच्छ सुरश्रेष्ठ स्वस्थाने परमेश्वरः ।

यत्र ब्रह्मादयोः देवास्तत्र गच्छ हुताशन ।।2।।

यान्तु देवगणाः सर्वे पूजामदाय मामकीम् ।

इष्ट काम समृद्धयर्थं पुनरागमनाय च ।।3।।

यज्ञ समाप्त होने के बाद देव प्रसाद के रूप में चिनौरियां, बतासे या सुविधानुसार जो भी कुछ उपलब्ध हो प्रसाद वितरण की भी परम्परा रहनी चाहिए। कुछ न मिलने पर दूध, चीनी तथा तुलसी पत्र मिला पंचामृत बनाकर वितरण किया जाना चाहिए। प्रसाद वितरण के पूर्व जय घोष भी किया जाये। जय घोष—

1—गायत्री माता की जाय

2—यज्ञ भगवान की जाय

की तरह के होने चाहिए उनमें बौद्धिकता का समावेश बना रहना चाहिए।

ज्ञातव्य

1. हवन के लिए उपयुक्त समिधायें—आम, पीपल, गूलर, ढाक, बरगद, छोंकर।

2. हवन के उपयुक्त हविष्यान्न—जौ 1 भाग, चावल 2 भाग, तिल 3 भाग, शक्कर 4 भाग।

3. हवन सामग्री—चन्दन, अगर, तगर, गूगल, जायफल, जावित्री, दालचीनी, तालीसपत्र, लोंग, बड़ी इलायची, इन्द्र जौ, कपूरकचरी, आंवला, बालछड़, नागकेशर, गिलोय, पटोल-पत्र, पवार के बीज, मुलहठी, लालचन्दन, तालमखाना, मोचरस, केशर, असगंध, शीतलचीनी, बावची, चिरायता, ब्राह्मी, शंख-पुष्पी, पुष्करमूल, मजीठ, धाय के फूल, खस, गोखरू, शतावर, देवदारु, छारछबीला।

4. हवन के उपयुक्त मेवा—मुनक्का, बादाम, गोला, किशमिश, छुआरा, अखरोट।

हवन के आवश्यक पात्र—प्रणीता, प्रोक्षणी, स्रुवा, स्रुचि और स्फय।

यह अंश हमारे ‘धर्म तंत्र से लोक शिक्षण’ ग्रन्थ से संक्षिप्त रूप में संग्रह किया गया है। जिन्हें इस सम्बन्ध में विशेष जानना हो, वे उपयुक्त ग्रन्थ को पढ़ें तथा ब्रह्मवर्चस शांतिकुंज हरिद्वार आकर यज्ञ विद्या की क्रियात्मक शिक्षा प्राप्त कर सकते हैं।

----***----

*समाप्त*

